
        
            
                
            
        

    
	АЛТАН АЛИМ

	(Үлгэрүүд)

	 

	“БНМАУ. Ардын Боловсролын Яамны Сурах бичиг, сэтгүүлийн нэгдсэн редакцын газар” Улаанбаатар хотноо 1984 онд эрхлэн хэвлүүлсэн номоос

	 

	“Цагаан бамбарууш” хэвлэлийн газарт 2016 онд цахим хэлбэрт хөрвүүлэв.

Герман хэлнээс орчуулсан М. Бадарч, Т. Пунцаг 

	редактор Д. Алтанхуяг

	 

	Алтан алим хэмээх энэ номд дэлхийн олон үндэстний үлгэрүүдийг түүвэрлэн оруулсан бөгөөд уг номд орсон үлгэрүүд нь үнэнч шударга явдал, ариун цагаан хөдөлмөр, авхаалж самбаа, эрдэм мэдлэгийн чухлыг сургасан байна.



	



	 

	ҮНЭГ ЧОНО ХОЁР

	Герман, ардын үлгэр 

	 

	Чоно үнэг хоёр хамт амьдардаг байжээ. Чононоос хүчээр сул тул үнэг маш дуулгавартай гэнэ. Ёстой л чоныг далайхад нь далд орж, даллахад нь гүйж ирдэг байв. Нэг удаа тэд ой дундуур хамт явж байтал чоно:

	— За, улаахан үнэг минь! Идэх юм олж ир дээ. Тэгэхгүй бол чамайг барьж иднэ дээ гэжээ.

	— Эрхэм минь! Би нэгэн тариачныхыг мэднэ. Тэднийх хэдэн хургатай. Түүний нэгийг л барина даа гэв. Үүнийг дуулаад чоно яарав. Хоёулаа явсаар айлын хашаанаас үнэг нэг хурга барьж ирлээ. Чоно түүнийг ганцаараа идчихээд улам шунаж, бас нэг хурга барьж идэхээр сэмхэн явжээ. Чоныг хараад айсан хурга майлахыг эзэн нь мэдээд чоныг буудаж хөөв. Амь зулбасан чоно үнэгэн дээр ирж:

	— Чиний замаар явж өөр нэг хурга барьж идэх санаатай очоод эзэнд нь алуулчих шахлаа гэхэд, үнэг:

	— Чи яасан цадахыг мэддэггүй амьтан бэ? гэж асуухад чоно юу ч хариулж чадсангүй. Маргааш нь явж байгаад чоно:

	— Улаахан үнэг минь, хоол олж ирэхгүй бол ах нь чамайгаа залгих нь байна шүү гэхэд, үнэг:

	— Би нэгэн тариачныг мэднэ. Тэднийх дандаа бин хайрдаг. Түүнээс авчирч идье гээд явлаа. Үнэг тариачныд очиж цонхоор нь ороод ширээн дээр байсан бингээс зургааг авчирч:

	— За, бингээ ав гэж чононд хэлчхээд ой уруу одов.

	Чоно бинг ганцаар идчихээд энэ чинь яасан сайхан бин бэ? гэж амандаа үглэсээр үлдсэн бинг хулгайлахаар айл уруу явав. Тэгтэл нэг авгай түүнийг үзмэгц ихэд орилсонд хүмүүс ирж балбан хөөсөөр золтой л алчихсангүй. Үхтлээ зодуулсан чоно ойд буцаж ирэв. Чоно:

	— Чиний замаар явж үлдсэн бинг авахаар очоод хүмүүст золтой л алуулчихсангүй гэж үнэгийг буруутган хэлэв. Хариуд нь үнэг: 

	— Яасан цадахыг мэддэггүй амьтан бэ? гэсэнд чоно юм хэлсэнгүй. Дараа өдөр нь хамт явж байгаад чоно мөн л хоол олж ирэхийг үнэгэнд даалгав. Үнэг:

	— Би нэг айл мэднэ. Тэднийх мах ихтэй. Түүнээс нь авч ирж идэцгээе гэхэд чоно:

	— За, за үнэг минь. Тэгвэл хоёулаа хурдхан шиг явж үзье. Би тэсэхгүй нээ гэв. Үнэг зөвшөөрч, тэр даруйд явцгаав. Айлын махны зооринд үнэхээр мах ихтэй байж гэнэ. Чоно ухаангүй үмхэлж гарав. Үнэг ч бас махнаас иджээ. Гэхдээ гэдсээ даахаа болино гэж болгоомжлоод бага идсэн гэнэ. Үнэг зоорь уруу орж ирсэн нүхээрээ буцаж гарах сургууль хийж байхыг үзээд чоно:

	— Хонгор минь чи яагаад тавтиргүйтээд л холхиод байна вэ? гэхэд, үнэг: 

	— Би энэ нүхээр багтах нь уу, үгүй юу? гэдгээ шалгаж байна. Тэгээд ч бага идсэн юм гэв. Чоно:

	— Би ч олдсон бүгдийг л иднэ гэв. Яг энэ үед хүн ирэв. Үнэг год үсрэн зоорины нүхээр гараад арилав. Араас нь чоно гарах гээд нүхээр багтсангүй.  тариачны гарт орж алуулжээ.

	Мань үнэг зугтаж амжсандаа, хамгийн гол нь ховдог хөгшин чононоос үүрд салсандаа туйлын их баярлажээ.

	 


ҮНЭГ, ТОГОРУУ ХОЁР

	 

	Үнэг тогоруу хоёр сайн найзууд байжээ. Тогоруу гурван дэгдээхэйтэй агаад тэдэндээ маш хайртай аж.

	Үнэг «Дэгдээхийн мах ер ямар сайхан амттай байдаг бол. Яаж идэж үзье дээ» хэмээн бодож хорхой нь хүрдэг байжээ.

	Нэгэн удаа үнэг тогоруу хоёр анд явцгаав. Тогорууг холын нуур уруу нисэн одоход үнэг эргэж ирээд дэгдээхэйнүүдийн нэгийг бариад идчихжээ. Тэр зальт үнэг тогорууг ирэх замд нь тосож уулзаад: 

	— Би гэртээ очоод ирлээ. Хөөрхий дээ, дэгдээхийн нэг нь алга болчихсон байна гэж их л харамсан хэлэв.

	Мань тогоруу шөнөжингөө гашуудан нүдээ хавдтал уйлжээ. Маргааш өглөө нь дахиад л анд гарчээ. Тогорууг орой эргэж ирэхэд нь дэгдээхийн нэг бас л алга болсон байв. Хуурамч үнэг:

	— Дэгдээхэйнүүдийг чинь энэ муусайн мэлхийнүүд л барьж идсэн байж таарна. Ер нь тэднээс гарахгүй шүү гэж сүржигнэв. Хөөрхий тогоруу түүний үгэнд итгэж, нуур уруу нисэн тэнд нэлээд хэдэн мэлхий алаад гэртээ ирэхэд үлдсэн ганц дэгдээхэй нь алга болсон байв. Үнэг нэг л сандрангуйгаар. Үлдсэн ганц дэгдээхэй чинь хааччихав аа? гэжээ. Тогоруу ийш тийш ниссэн боловч дэгдээхийгээ олсонгүй. Харин үнэгний хоншоор дээр ганц ширхэг өд наалдсаныг тэр олж хараад яахын аргагүй бүхнийг ухаарав.  үнэгийг дөнгөх арга сэдэж:

	— Эрхэм нөхөр минь энд амьдрах нь амь насанд аюултай боллоо. Хоёулаа нуурын нөгөө талд гарч амьдаръя гэхэд, үнэг:

	— Чи ч яах вэ нисээд гарчихна. Би гэдэг амьтан нисэж чадахгүй болохоор тийшээ гарч чадахгүй шүү дээ гэв. Тогоруу:

	— Тэрүүнд санаа зовохын хэрэггүй, чамайг авч яваад гаргачихна шүү дээ гэж хэлэхэд үнэг дуртайяа зөвшөөрчээ.

	Тогоруу үнэгийг авч дээш хөөрөн өндөр авлаа. Удалгүй газар гэгч ямар шүү зүйл болохыг үнэг төсөөлөхөд бэрх болов. Тогоруу

	— Эрхэм анд минь газар чухам ямархуу болохыг харж чадаж байна уу гэхэд үнэг:

	— Газар маань алгийн чинээ л болж харагдах юм гэхэд, тогоруу:

	— Тэгэх учиртай. Найз минь тэр яах вэ гээд улам л өндөрт хөөрөв. Үнэг:

	— Хүүе ээ! Нөгөө газар маань бүр зоосны чинээхэн болчихлоо гэж айснаа үл нуун хэлэв. Тогоруу:

	Тэгвэл бүр ч сайн шүү гэж хэлээд үнэгийг доош нь унагав. Ингэж санаа муут, зальхай үнэг асар их өндрөөс шидүүлж бяцарч үхжээ.

	 


ГУТЛЫН ТУХАЙ ҮЛГЭР

	Ингеверг Фокстель (БНАГУ)

	 

	Нэгэн хижээл эрийн хоёр гутал нь хоорондоо марган улмаар хэрэлдэж гэнэ.

	Зүүн хөлийн гутал:

	— Чи яагаад үргэлж миний хойноос дагаад байдаг юм бэ? гэхэд баруун хөлийн гутал:

	— Тэгвэл чи яагаад намайг зогсоход хамт зогсчихдог юм бэ гэв. Хариуд нь зүүн хөлийнх:

	— Чи мөн ч тэнэг этгээд шүү хэмээн доромжлоход баруун хөлийнх:

	—Тэгвэл чи надаас ч тэнэг гэж хашхичив.

	Ийнхүү хоёр гутал шөнөжингөө хэрэлдэж, адаг сүүлд нь зүүн хөлийнх нь:

	— Би явна. Чамгүйгээр болох байлгүй гэхэд баруун хөлийнх,

	— Явж л байхгүй юу хонгор минь. Чамгүйгээр бол надад хавьгүй дээр байх бий гэж инээв.

	Ингээд зүүн хөлийн гутал гараад явж байтал хүчтэй салхи таарчээ.

	—Намайг аваад яваач гэж гуйхад нь салхи түүнийг нуур уруу хийсгэчихжээ.

	Усанд шидэгдсэн гутал «Би чинь усан онгоц болчихлоо» хэмээн сэтгэл бардам байтал аажимдаа усаар дүүрч живэх нь тэр ээ.

	Өрөөсөн гутал өмсөлтэй биш гээд эзэн нь баруун хөлийн гутлыг саравчныхаа буланд тавьчихжээ. Нэгэнт хэнд ч хэрэггүй болж энд тоос шороонд дарагдан хэвтсээр улмаар түүнийг хулганууд мэрж, цоолж үүр болгожээ. Хоёр тийшээ салж өрөөсөн болсны гайгаар нэг нь усанд живж, нөгөө нь хулганын үүр болж, зовох үедээ хэн хэн нь буруугаа ойлгож, гэмшин уйлсан боловч ямар уулзаж чадах биш дээ.

	 


ГАЛИНКА

	Болгар ардын үлгэр

	 

	Галинка гэдэг бүсгүй нэгэн тариачинтай гэрлэж, хуримаа хийжээ. Хурим дээр Галинкагийн ээж нь худууддаа хандаж:

	— Миний охин бол эрх танхил өссөн юм. Хал үзэж хатуужил суугаагүй. Ер нь барагтай л бол ажил хийлгэсний хэрэггүй. Адгийн наад зах нь хог арилгуулбал нүдэндээ шороо тоос оруулчхаж мэднэ. Бас ус дөхүүлж түлээ хагалж ч дөнгөхгүй. Энэ маань тун турьхан булбарайг амьтан юм шүү дээ. Бөх нойртой тул өглөө эрт босож сураагүй юм гэж аминчлан захижээ. Тариачин хүүгийн эцэг эх нь бие биеэ гайхан харсан боловч хариуд нь юу ч хэлсэнгүй.

	— Үүнд минь муу үг битгий хэлж үзээрэй. Охин муу үг ер сонсоогүй юм шүү гэсэнд тариачин залуугийн өвгөн эцэг:

	Манай гэрт муу үг хэлэлцэж заншаагүй гээд тэргэндээ орж суусанд авгай нь мөн зэрэгцэн сууж Галинка нөхрийнхөө хамт арын нь суудалд сууцгаан хөдлөв гэнэ.

	Тэд өдөржин чилтлээ явж их замыг туулаад, орой бүрийгээр алс орших тосгондоо ирж гэнэ.

	Тариачны авгай хоол ундаа хийв. Энэ үед Галинка: «Манай хадам ээж яг л миний ээж шиг сайн хүн юм байна даа. Би ч аргагүй азтай хүн юм» гэж бодон баярлаж суув. Хоолны дараа тэд унтаж амарцгаав.

	Тариачин өвгөн өглөө эртлэн босож:

	— Хүүхдүүдээ босох цаг болжээ. Цайгаа уугаад, тариан талбай уруу явцгаая гэхэд нь Галинка дөнгөж сэрээд:

	— Бид талбайд очоод юу хийх юм бэ? гэж асуув.

	— Охин минь, эрдэнэ шиш хадна шүү гэв.

	— Тэгвэл хадуур барьж хадах уу?

	— Тэгэлгүй яах вэ охин минь

	— Аав аа тэгвэл би явж чадахгүй.

	Үүнийг сонсоод нөхөр нь:

	— Хонгор минь чи яагаад явахгүй гээд байгаа юм бэ? гэв.

	— Тэр хадуурыг чинь даахгүй гэж Галинка бэрхшээн хэлэв. Хадам эцэг нь:

	— За тэгвэл бэр минь эндээ үлдэж, гэр орноо цэвэрлэ. Орой биднийг ирэхэд хоол ундаа бэлтгээд байна биз. Ер нь ч нэг нь гэртээ үлдэх нь зөв гэлээ. Эцэг эх, хүү гурвуулаа тариалангийн талбай уруу явжээ. Харин Галинка гэрт үлдэж, өдөржин унтаад сэрсэн чинь гэдэс нь маш их өлссөн байлаа. Тэр идэж уучихмаар юм эрж, юу ч ололгүй гэрээс гарч, цэцэрлэгийн хашаанд орсон чинь сайхан цэцгүүд байж гэнэ. Тэр цэцгүүдийг шохоорхон тэндээ сууж, хэвтэн орой болтол юу ч хийсэнгүй гэнэ.

	Нөгөө гурав гэртээ эргэж ирсэн чинь Галинка цай ч үгүй, царай ч үгүй сууж байв. Ганц хувин ус ч дөхүүлээгүй, бас хамаг тахианууд нь өлөн хашхиралдаж байв.

	Хадам эх нь ус авчирч, гал түлээд хоол хийв. Хоол бэлэн болж, хадам эцэг нь хайрсан бингээ гурав хувааж, Галинкад хувь хүртээсэнгүй. Харин эхнэр нь Галинкад өгөөч гэхэд мань эр:

	— Галинкад өгөх хэрэггүй, ажил хийгээгүй хүний гэдэс яалаа гэж өлсөх вэ гэв. Үүнийг дуулсан Галинка босон харайж, өрөөндөө ороод удтал уйлав. Өлссөндөө болоод шөнөжингөө унтаж чадсангүй.

	Маргааш өглөө нь нөгөө гурав нь аанай л ажилдаа гарч, Галинка гэр сахиж үлдэв.

	— Халуун нар төөнөж байгаа тул царай минь түлэгдчихнэ гээд явсангүй гэнэ. Харин аз болж талхны булан олж идээд, цэцэрлэгт орж модны сүүдэрт хэвтэн нэг өдрийг барлаа.

	Орой нь нөгөөдүүл ажлаасаа ирж, хоолоо хийлээ. Хадам эцэг өчигдрийн адил бингээ гурав хуваагаад Галинкад бас л хувь хүртээсэнгүй. Хадам эх нь:

	— Галинкад яагаад үлдээсэнгүй вэ гэхэд хадам эцэг нь:

	— Ажил хийх дургүй хүний ам хөдлөх ёсгүй! гэж хэев нэг хэлэв.

	Тэр шөнөдөө Галинкагийн гэдэс их өлсөж, элдвийг бодон нойр нь хулжаад өглөө болоход таг унтчихсан байжээ. Унтаж унтаж нэг сэрсэн чинь нөгөө гурав нь аль хэдийнээ ажилдаа явчихсан байлаа.

	Гэдэс өлсөхийн зовлон үзсэн Галинка энэ өдрийг зүгээр өнгөрөөсөнгүй. Гэр орноо, хашаагаа цэвэрлэж, ус авчирч, цэцгээ услаад орой болоход хоолоо хийлээ.

	Нөгөө гурав нь ажлаасаа ирээд Галинкаг хэчнээн хичээнгүй ажилласныг үзмэгц баярлаж, хадам эцэг нь бингээ дөрөв хуваагаад арай томхныг хамгийн урьдаар Галинкад өгч:

	— Миний охин өнөөдөр их ажил амжуулсан тул үүнийг ид гэж хэлэв.

	Галинка бингээ хүүхэд шиг тосож аваад идсэн чинь ийм амттай зүйлийг анх удаа идэж байгаа мэт санагдсан гэдэг.

	 


ГУРВАН ҮНЭН

	Африк үлгэр 

	 

	Зээрийн янзага талд дэгдэж явснаа гэнэт гөнө хэмээх махчин амьтантай тааралджээ. Тэр гөнө нэг одоос барьж идээд, дахиад идэш олох санаатай явж байжээ. Тэгтэл түүнтэй зээрийн янзага таарах нь тэр. Зээрийн янзага зугтахыг завдсан боловч, гөнө түүнийг алхам ч гишгүүлэх янзгүй байв. Гөнө:

	— За хөөрхөн янзага минь хаашаа зугтах гээд байна? гэхэд

	— Би хаашаа ч зугтахгүй гэж янзага хариулав.

	— Тэгвэл чи миний хоол болох нь тэр.

	— Би ч түүнийгээ нэг муухан мэдэж байна.

	— Чи надад гурван үнэнийг хэлж өгч чадвал чи амь мэнд гарна гэж гөнө хэлэв. Янзага хариуд нь:

	— Хэрэв таныг энд байгааг мэдсэн сэн бол би юунд ирэх билээ гэв. 

	— Энэ бол яах аргагүй нэг үнэн мөн. За хоёр дахь үнэнийг хэл!

	— Ижилдээ очоод тантай тааралдаж амьд гарсан тухайгаа яривал янзаганууд яасан ч итгэхгүй. Харин надаар тоглоом тохуу хийнэ.

	Гөнө үүнийг дуулаад:

	— За зүйтэй. Энэ чинь хоёр дахь үнэн мөн. Одоо гурав дахь үнэнийг хэлээдэх гэлээ. Янзага нэлээд бодсоноо:

	— Та өнөөдөр цадталаа хооллосон бол миний амийг хэлтрүүлэх биз ээ гэв. Гөнө:

	— Яг үнэн. Гурван үнэнийг чи яг зөв хэллээ. Иймд одоо явж болно гэв. Зээрийн янзага үүнийг сонсонгуут ижлийнхээ зүг дэгдэн оджээ.

	 


АРСЛАН ТУУЛАЙ ХОЁР

	Африк үлгэр

	 

	Ухаантай бөгөөд хүчтэй арслан ойн эзнээр өргөмжлөгджээ. таарсан амьтан болгоныг зууш болгон бүхнийг айлган сүрдүүлнэ. Тэр цөөвөр чоно, хулгана, сармагчин зэрэг амьтдыг уул усны хаан ˗ Имам руу хөөн явуулж, өөрийн сүр хүчний тухай тэрүүнд ярьж өг гэж зарлиг буулгадаг байжээ. Иймд ойн тэр амьтад хаа хамаагүй явдаг байлаа. Тэд ойн хаан Имамтай очиж уулзахаар эцэж цуцталаа явж, арайхийж, нэг олж уулзангуут арслан харгис догшин авирлаж байгааг хэлж гэнэ.

	Имам энэ бүгдийг сонсоод:

	— За та нарын дунд хүчтэй, хурдан шаламгай бас ухаалаг амьтад байна. Ингэхэд та нар энэ бүхнээ ашиглаж чадвал хэнд ч дийлдэхгүй шүү дээ гэхэд хулгана:

	— Бид ухаан байлаа гээд яах болж байна. Арсланг дийлэхийн тулд түүнээс илүү хүчтэй байх ёстой. Имам инээд алдан:.

	— Би та нарт тусалж болно. Амьтдын хаан тэр арслан жил бүр над дээр ойн амьтдаас аль нэгийг дагуулан ирж хийсэн зүйлээ тайлагнаж байг гэв. Имам ийнхүү хэлэхэд үнэг, хулгана, сармагчин гурав урамтай буцлаа.

	— Энэ үеэс эхлэн ойн эзэн˗арслан хамгийн итгэлт нөхрөө хэмээн ямар нэг амьтан дагуулж яваад буцаж ирдэг болжээ.

	Эхний жил˗Миний найз цөөвөр чоно Имамын дэргэд үлдэв гэж гэнэ. Удаах жил нь˗Миний найз Имамын сэтгэлд гойд нийцсэн тул тэнд үлдэв гэжээ.

	Эхэндээ ойн амьтад арслангийн үгэнд итгэдэг байсан бол сүүлдээ тэр бүхнийг ойлгож мэдээд түүнтэй хэн ч найзлахаа болив.

	Ингээд шинэ он гарч арслан туулай хоёр Имам хааныд бараалхах болж гэнэ. Үүнийг дуулаад ойн амьтад туулайг өрөвдөж зарим нь гашуудахад «Нөхөд минь миний төлөө тэгтлээ санаа зовсны хэрэггүй. Би эргэж ирэхдээ л ирнэ» гэж туулай тачигнатал хөхөрч байжээ.

	Арслан туулайд долоон ширхэг талх барь гэж тушаав. Туулай долоон ширхэг талх барьсанд тэд нь хөнгөхөн жаахан талх болжээ. Арслан туулай хоёр аян замдаа гарч орой тийш ихэд ядарч туйлдав. Гэдэс нь өлссөн арслан:

	— Талхаа харуулаач гэснээ талхыг үзээд

	— Яасан жаахан талх вэ? Бид хоёрт яаж хүрэх юм бэ? гэж хашхирахад:

	— Арслан минь, Та надад долоон ширхэг талх авч яваарай гэсэн болохоос биш том жижгийн талаар юу ч хэлээгүй шүү. Би тэгээд туулайнуудын барьдаг л талх барьсан юм» гэж туулай хэлэв.

	— Арслан үүнийг сонсоод хэлэх үгээ олсонгүй. Харин талхыг яаж ганцаараа идэх вэ гэсэн бодол толгойд нь эргэлдэв.

	Тэгснээ арслан нэг худаг байхыг хараад

	— Тэр модны ойролцоо нэг худаг байгаа. Чи очоод тэр модон доор сууж байгаарай. Худаг дотор аймшигт амьтан байдаг юм. Үүгээр өнгөрсөн амьтан бүхэн түүнд бэлэг барих учиртай. Чи тэнд орой болтол суух хэрэгтэй. Орой тийш тэр худаг доторх амьтан айхавтар дуугаар хашхирах байх. Тэгэхэд нь долоон талхаа худаг уруу шидчихээд түргэхэн шиг зугтаарай. Тэгэхгүй бол тэр чамайг бариад идчихнэ шүү. Харин би авд гаръя гээд яваад өгчээ. Туулай арслангийн хойноос сэм дагаж яваад худаг уруу орохыг хараад нөгөө модон доороо тухлан суугаад талхаа бүгдийг нь идчихэв гэнэ. 

	Удалгүй арслан худаг дотроос «Өг! Өг!» гэж хашхирахад туулай том чулуу олоод худаг уруу шидчихэв. Чулуу арслангийн толгой дээр унаж түүний уурыг хүргэсэнд арслан орилжээ. Ингээд арслан орой болтол худаг дотор дэмий сууж, толгойгоо хагалуулах шахан арай хийж гараад туулай уруу дөхөж ирэв.

	Худаг дотор байгаа тэр аймшигт амьтанд долоон талхаа шидэж өгсөн түүхээ туулай ярихад арслан юу ч дуугарсангүй. Тэр өөрөө худаг дотор сууж байснаа ярилтай биш дээ.

	Шөнө болов. Юу ч идээгүй болохоор арслангийн ходоод гэдэс хонхолзон нойр нь ч хүрсэнгүй. Арслан арай гэж үүр цайлгав.

	Үүрээр эртлэн явж байгаад ой дотор маш их жимс байхыг хараад арслан хэлсэн нь:

	— За хө жимс түүж иддэг хэрэг ээ. Харин хоёр тийш салаад явъя. Жимсний ногоон өнгөтэйгөөс нь иддэг юм шүү. Хар хүрэнтсэн жимсэнд гар хүрч болохгүй. Имам хааных шүү дээ.

	Аль сайхан болсон жимсийг өөрөө идэх гэсэн арслангийн залийг туулай сайн мэдэж байсан тул зөвхөн хүрэнтсэн жимснээс түүж идээд байв. Түүнийг харсан арслан:

	— Туулай чи яагаад хааны жимснээс идээд байна вэ гэхэд:

	— Арслан гуай таныг идээд байхаар нь би идсэн юм. Бид чинь нэг нэгийгээ хамгаалах үүрэгтэй. Имам хаан хүрэн жимс идлээ гээд таныг шийтгэж таарна. Ингэхлээр би таныг өрөвдөж цуг хуваалцах гэж хүрэн жимснээс нь идсэн юм даа гэж туулай өгүүлэв. Арслан хариу юу ч дуугарч чадсангүй.

	Гурав дахь өдрөө явж байгаад арслан туулайд нэг ургамал үзүүлж:

	— Чи бол миний итгэлт нөхөр мөн. Тиймд биеэ муудах үед би чамд хэлнэ. Тэгэхэд чи наашаа дэгдэж ирээд энэ ургамлыг түүж аваачиж өгөөрэй. Би үүнийг идээд эдгэх ёстой гэв. Туулай ч за мэдлээ гэж уриалагхан хариулав.

	Ингээд туулай арслангийн араас явж, түрүүчийн ургамлыг замдаа түүж явлаа. Мань хоёр тэр оройдоо Имам хааныд хүрч очив. Имам хаан арслан туулай хоёрт зориулж амтат хоол хийж ширээн дээр өрж тавьжээ. Арслан шунахай сэтгэлдээ автан бүгдийг нь ганцаараа идэх сэн гэж боджээ. Тэгснээ гэнэт:

	— Аль вэ туулай минь ээ, миний бие муудаж байна. Чи түрүүчийн миний зааж өгснийг түүгээд ирээрэй, намайг бодвол хөнгөн хөлтэй хурдан болохоороо тусалж үзээрэй гэж нүүрээ үрчийлгэн гуйв. 

	Туулай нөгөө бэлэн түүчихсэн ургамлаа гаргаж ирээд

	— Таны аминд хэрэг болно гэж бодоод би замдаа түүгээд авчихсан юм. Та үүнийг бушуухан идээрэй гэж хэлээд өгөв.

	Арслан аргагүй идэх хэрэг гарчээ. Тэр ургамал нь тун гашуун тул идэхэд даан ч хэцүү. Дараа дараачийнх нь хоолойгоор нь орж өгөхгүй тул арслангийн дотор муухай оргиж, үнэхээр бие нь эвгүйрхэв. Амтат хоолыг туулай бараг ганцаараа идэж гарав.

	Тэгтэл Имам хаан орж ирээд:

	— Та хоёр холын замд нэлээд ядарчээ. Арслангийн бие тааруу байх шив дээ. Одоо унтаж амраарай. Маргааш өглөө надад тайлангаа тавина шүү дээ гэв.

	Арслан туулай хоёр явж өвсний хашаанд орж хэвтэцгээв. Туулай хэвтсэн дороо л хурхирч гарлаа. Харин арслангийн нойр хүрсэнгүй. Түүний гэдэс учиргүй их өлсөж байв. Хашаа дотор нэг чимээ тарахыг сонсоод өндийж харвал хэдэн ямаа байлаа. Арслан шууд очоод нэг ямаа барьж идэв. Ямааны махнаас үлдсэн хэсгийг туулайны хувцсанд боож тавьчхаад арслан унтав.

	Үүнийг туулай мэдчихээд сэмээрхэн босож, ямааны махыг арслангийн хувцсанд боож тавиад хэвтжээ. Өглөө болов. Имам эзэн ирээд:

	— Миний ямааны нэг нь алга байна. Та нар үзэж хараагүй биз гэхэд арслан туулайнаас өрсөж:

	— Би учраа мэддэг тохитой томоотой амьтан. Ингэхлээр хэнд ч муу юм хийхгүй. Харин энэ туулай дуугүй байгааг харвал лав ямаа идсэн байх гэлээ. Имам—Туулай гэнэ ий гэж орь дуу тавин хашхирав. Туулай чичирсэн дуугаар:

	— Имам эзэнтэн та ухаантай шүү дээ. Аливаа юмны хар цагааныг ялгаж чадна. Тэгээд ямааг чухам хэн идсэн болохыг андахгүй мэдэж байгаа. Үүнийг бусад амьтан ч мэдэж байгаа. Тэр бол амархан даа. Арслан бид хоёрыг гол дээгүүр харайлгаад үзэхэд ямаа идсэн нь тодорхой болно байхаа гэлээ. Имам ч алин түргэн харайгаарай гэж хэлээд гол уруу очив. Туулай эхэлж харайгаад «надад ямар нэг сэжигтэй зүйл байна уу? гэхэд: 

	— Чамд мэдэгдэх зүйл алга. Одоо арслан харайгаарай гэж Имам зандрав.

	Арсланг харайлгасан чинь хувцаснаас нь баахан мах унжиж харагдлаа. Түүнийг харсан хамаг амьтан «ямааг арслан иджээ» гэж шуугилдлаа. Энэ үед Имам:

	 — Бас амьтдын хаан гэж байгаа шүү. Тайлангаа тавих гэж ирчхээд миний ямааг бариад идчихдэг яасан шившигтэй амьтан бэ! Энэ мөчөөс хойш арсланг амьтны хаан, ойн эзэн байлгахгүй гэж хэлээд түүнийг шүүрч аваад ус уруу шидчихсэнд арслан живж үхжээ.

	Туулай дарсан сурсан ойдоо буцаж ирээд хамаг амьтныг баярлуулав. Түүнээс хойш ойн амьтад айх аюулгүй, амар жимэр аж төрөн суух болжээ.

	 


ШУНАХАЙ ХУДАЛДААЧИН 

	Удмурт ардын үлгэр 

	 

	Нэг шунахай худалдаачин байж гэнэ. Түүний ууж идэх нь уургын морь шиг, урагшгүй нь ургаа хадтай адилхан юм санжээ. Албат зарц нараараа өдөржин ажил хийлгэчхээд яасан богино өдөр болов гэж харамсан суудаг байжээ. Тэгээд нэг өдөр мань худалдаачин Лопш˗Пэдун гэдэг нэг мэргэн хүн дээр очжээ. Лопш˗ Пэдун,

	— За хө ямар хэргээр ирэв ээ? гэж асуухад, худалдаачин:.

	— Зуны өдөр гэдэг чинь хамгийн урт нь байх ёстой, гэтэл туулайн сүүл шиг л оготор болчихсон байх юм. Зарц нар дөнгөж л ажиллаж эхэлтэл орой болчих юм. Учир нь чухам юундаа байна вэ? Яавал зуны өдрийг уртасгаж болох вэ? гэжээ:

	Лопш˗Пэдун гайхсан нүдээр худалдаачныг харснаа:

	— Таны хүслийг биелүүлж болно. Юуны түрүүн та хорин долоон давхар хувцас өмсөөд бас дээрээс нь дээлээ нөмрөөд, өвлийн малгай өмсөөд, хоол хүнсээ аваад өвсний сэрээ бариад хамгийн өндөр модон дээр гарч суугаарай. Өвсний тэр сэрээгээрээ нарыг сэрээдэж зогсоох болно гэж зөвлөжээ.

	Худалдаачин тэр хүнд зуун рубль өгчхөөд гэртээ ирмэгц хорин долоон давхар хувцас өмсөөд дээрээс нь дээлээ нөмрөн, толгой дээрээ өвлийн малгай тавьж, хүнстэй хүүдий, өвсний сэрээ аван талбайнхаа дэргэдэх хамгийн өндөр модон дээр гарч суужээ. Тэгээд сэрээгээрээ нарыг тогтоон барьж зарц нартаа хандаж:

	— Нөхөд минь миний зөвшөөрөлгүйгээр ажлаас бууж болохгүй шүү гэж анхааруулжээ.

	Тэнгэр үүлгүй цэлмэг айхавтар хурц нартай өдөр байв. Мань худалдаачин модны орой дээр хоёр цаг арай хийж суугаад гурав дахь цаг болохыг тэвчилгүй сэрээгээ даах битгий хэл нүдээ нээх тэнхэлгүй болов. зарц нартаа хандаж:

	—Хүүш! Та нар чинь өнөөдөр тун их ажил хийлээ. Одоо явж амарцгаа гэж хашхирав.

	Шунахай худалдаачин нойрмоглож өвсний сэрээгээ алдсанаа араас нь өөрөө хийсэв. Харин олон давхар хувцас өмссөндөө арай л бэртсэнгүй.

	Ажлын өдөр ийм богино болсонд зарц нар туйлын баяр хөөр болцгоов.

	Ингэж шунахай худалдаачин зуны өдрийг богино гэж чамлаж байсан буруугаа ойлгож, зарц нараа талхих гэсэн ховдог сэтгэл нь ч бага зэрэг засарсан гэнэ.

	 


ТЭНГЭР АЛЬ ХЭР ХОЛ ВЭ?

	Герман ардын үлгэр

	 

	Эрт урьд цагт нэг тээрэмчин эр байжээ. Мань эр гэрийнхээ үүдэнд «Надад юу ч хэрэггүй» гэж бичсэнийг Нэгэн ван хараад ихэд гайхан, тээрэмчнийг дуудаж:

	— Хаалган дээр бичсэн зүйл чинь огт худлаа гэхэд Мюллер:

	— Тэрүүн шиг үнэн зүйлгүй шүү гэж хариулжээ.

	— За тийм болог. Харин чи маргааш өглөө манайд хүрээд ир. Би чамд гурван таавар таалгах болно. Хэрэв гурвуулыг нь тааж чадвал чиний бичсэнд би үнэмшинэ. Тааж чадахгүй бол тун базаахгүй юм болно шүү гэж хаан айлтгав.

	— Тэгээд маргааш нь тээрэмчин ванд бараалхжээ. Ван тээрэмчний мэндийг асуунгуут: 

	— За хө миний таалгах тааврын тухай чамд бодсон юм байна уу гэхэд тээрэмчин: 

	— Үгүй бодож амжаагүй л явна. Бодох зав ч надад алга гэв. Ван асуултаа эхэлж.

	— Тэнгэр хүртэл аль хэр хол вэ? гэв.

	Нэг л өдөр яваад хүрчихнэ. Харин тэнд чинь зочид буудал байхгүй шүү дээ.

	— За тийм болог. Тэгвэл далай аль хэр гүнзгий вэ?.

	— Тийм ч их гүн биш ээ. Шидсэн чулуу ёроолд нь хүрэхүйц л гүн дээ.

	— Тэгвэл хө, тэнгэрт байгаа оддын тоог хэлээд аль.

	— Од олон байлгүй яах вэ. Яг л таны унадаг морины хялгасны тоотой тэнцүү шүү дээ. Хэрвээ та надад итгэхгүй байгаа бол мориныхоо хялгасыг тоолоод үзээрэй. Тээрэмчнийг ийн хэлэхэд ван инээд алдаж:

	— Чи үнэхээр ухаантай хүн юм. Тиймд хаалган дээр бичсэн зүйлд чинь бүрэн итгэж байна гэж хэлээд түүнийг гэрт нь явуулжээ.

	 


ТОГООЧ, ЭЗЭН ХОЁРЫН ТУХАЙ ҮЛГЭР

	Молдав ардын үлгэр

	 

	Нэг эзэн хөршийндөө айлчлахын өмнө тогоочдоо хандаж:

	— Намайг эргэж ирэхийн үеэр чи галууны махыг бүхлээр нь шараад бэлэн болгоорой. Харин чи шарсан махнаасаа хэрчмийг ч амсаж болохгүй шүү. Хэрэв түүнд ам хүрсэн байвал турсагыг чинь хуулна гэж мэдээрэй хэмээн сүрдүүлжээ.

	Ийнхүү эзнийхээ явсны дараа тогооч ажилдаа орж, галууны махыг ёстой л арааны шүлс асгарам амттай шаржээ. Тэгээд тогооч тэвчиж чадалгүй галууны махнаас өрөөсөн гуяг нь идчихэж гэнэ. Эзэн ирээд үүнийг мэдээд учиргүй уурлаж:

	— Би чамд захиж хэлсэн биш билүү. Одоо ёстой шангийн чинь хүртэнэ. Чи яасан тэсгэлгүй ховдог золиг вэ? гэж загнаж гарав. Тогооч:

	— Эзэнтэн минь энэ галуу ерөөсөө өрөөсөн хөлтэй байсан шүү гэв.

	— Чи чинь ганцхан хөлтэй галуу байдаг гэж намайг хуурах нь үү? Тэгж ярихгүй шүү.

	— Ноёнтон минь нээрэн шүү. Та надад итгэхгүй байгаа бол хоёул одоохон гарч цөөрөм уруу очоод үзье гэхэд эзэн уураа барьж ядан:

	— За байз! Би эхлээд хоолоо идээд орхиё. Тэгээд хоёулаа хөдөлье гэжээ. Тэд үдийн хоолны дараа цөөрөм уруу явлаа. Энэ өдөр жигтэйхэн халуун байжээ. Цөөрмийн тэнд олон галуу байх агаад бүгд өрөөсөн хөл дээрээ зогсож харагдаж гэнэ. Тогооч:

	— За та харж байна уу? Бүгд л өрөөсөн хөлтэй байгаа биз дээ гэхэд эзэн:

	— Тэр яах вэ. Чи сайтар харж байгаарай гээд алгаа ташин «Хэ, хэ, чэ, чэ» гэж дуугарахад галуунууд үргэж өрөөсөн хөлөө буулган хоёр хөллөн, улмаар ар араасаа цувран гүйлдэв. Үүнийг харсан эзэн чанга дуугаар:

	— За тэр! Харж байна уу? Галуунууд хоёр хөлтэй байгаа биз дээ? гэж ханхалзахад тогооч:

	Би харж байна. Ойлгож байна. Харин та яагаад шарсан галууныхаа дэргэд «хэ, хэ, чэ, чэ» гэж дуугарсангүй вэ? гэж асуухад эзэн юу ч хэлж чадсангүй.

	Хожим нь тэр ухаалаг тогооч шарсан, чанасан бүгдээ өөрөө иддэг болсон гэнэ. 

	 


АДГУУС АМЬТДЫН ТУХАЙ ҮЛГЭР 

	Латви ардын үлгэр 

	 

	Хонь, ямаа, галуу, тахиа, муур тавуул ойд явцгааж байтал харанхуй болжээ. Тэд ой дотор орогнох байшин барихаар шийдэж шуурхай ажиллаж тэр дорхноо л байшингаа босгожээ. Оройхон хооллоод унтаж амрах болжээ. Хонь зуухны амны харалдаа, муур зуухан дээр, галуу шалан дээр, ямаа ширээн дээр, тахиа байшингийн дээвэр дор унтжээ. Шөнө дунд бэлтрэгээ дагуулсан чоно ойд ирж, сайхан байшин шинээр боссоныг хараад ихэд гайхжээ. Бэлтрэгүүд сониучлан байшинд орохыг хүссэн авч эх нь хориглов. Тэднээ дагуулан ойн гүнд очиж нойрсжээ. Харин нэг сониучхан бэлтрэг сэмхэн босож шинэ байшингийн зүг очжээ. байшинд ирж үүдийг онгойлгон босго алхтал түүнийг хажуугаас нь нэг амьтан хана уруу шахаж, нөгөөдөх нь толгой уруу нь буулгаж, гурав дахь нь нуруу уруу нь нударч, дөрөв дэх нь нүүр амыг маажиж, тав дахь нь «Над руу яваад ирээч» хэмээн аймшигтайгаар чарлав гэнэ. Айсан бэлтрэг амь тавин зугтжээ. Эх чоно өглөө эртлэн босож, нэг бэлтрэг нь уруу царайлан байхыг ажигласнаа:

	— Чи чинь яагаа вэ? гэхэд бэлтрэг:

	— Шинэ байшинд хэн байгааг үзэхээр шөнө дундуур очоод би золтой л алуулчихсангүй. Арай гэж амь зулбаж ирсэн шүү гэж чичирхийлсэн дуугаар хэлэхэд: Гичий чоно:

	— Би та нарт хэлсэн шүү дээ. Байшинд орох хэрэггүй байтал чи дур мэдэн очиж алуулах шахаад сая нэг юм ойлгов уу гэжээ.

	 


ТАРИАЧИН ТҮШМЭЛ ХОЁР 

	Герман ардын үлгэр 

	 

	Тариачин эр өндөг худалдахаар хот оржээ. Тэр хотоор явж байгаад нэг түшмэлтэй тааралдаж түүний амар мэндийг нь асуунгуут:

	— Би өндөг аваад явж байна. Чухам хэчнээн өндөг надад байгааг та таахгүй юу? Хэрэв зөв тааж чадвал зуун хорин ширхэг өндгийг үг дуугүй танд өгөх болно гэв. Үүнийг сонсоод түшмэл:

	— За тэгье. Таахад юу байх вэ дээ. Зуун хорин ширхэг л өндөг байгаа биз гэжээ. Тэгэхэд нь тариачин:

	— Та гарцаагүй зөв таасан шүү гээд түшмэлд өндөгнүүдээ өгчээ. Түүнээс хойш хэд хоногийн дараа тариачин бас л хотод иржээ. Энэ удаад мань эр ёроол нь цоорхой шуудай үүрч түүгээр нь муурын хөл, сүүл хоёрыг цухуйлгачхаад алхаж байжээ. Тэгж явснаа нөгөө л түшмэлтэйгээ дайралдаж гэнэ. Түшмэл:

	— За хө! Энэ удаад ямар таавар таалгах нь вэ? гэхэд тариачин: 

	— Миний шуудайд юу байгааг таахгүй юу түшмэл гуай. Таавал тань би танд нэг алтан зоос өгнө гэхэд түшмэл ихэмсгээр:

	— Хэрэв би буруу таавал чамд арван алтан зоос өгнө өө гэж хэлснээ мөнгөө гаргаж тавиад:

	— Шуудайд чинь эм муур байна шүү дээ гэж ханхалзав. Тариачин инээд алдан:

	— Та энэ удаад тааж чадсангүй. Энэ бол эр муур шүү дээ гэж хэлээд арван зоосыг нь авч халаасандаа хийн, муураа үүрсээр цааш явж гэнэ.

	 


ХУЛГАНА БА ӨРГӨСТ ХЭМХИЙН ТУХАЙ

	 

	Энэ бол нэгэн тарган залхуу хулганын тухай юм шүү. Тэр хулгана өглөө болгон л «Бие сэтгэл амар, тэгсэн мөртөө гэдэс цатгалан амьдрах сан» гэж үглэдэг гэнэ. Бусад хулганууд хоол олохоор зогсоо зайгүй хөдөлж байнга эрэлхийлдэг байхад залхуу хулгана нөгөөх л үглэдгээрээ үглэж, наранд ээж хэвтдэг гэнэ. Гэдэс нь өлсөхлөөр бусад хулгануудын нүхэнд орж тэдний олсон бэлэн зүйлийг булааж иддэг аж. Нэгэн өдөр залхуу хулгана нүхнийхээ хажуугаар урсдаг горхины усанд урт гэгчийн өргөст хэмх хөвж явааг харчхаад, «Усанд хөвсөн, газар дээр байсан аль нь ч надад ялгаагүй» хэмээн дуу алдсанаа, түүн дээр үсрэн гарч өргөст хэмхээс мэрж гарав. Хулгана идээд л байж, өргөст хэмх хөвөөд л байж гэнэ.

	Ашгүй бие зовоохгүй, бэлэн хоолтой, цатгалан амьдарвал боллоо гэж хэлээд цадсан хулгана унтаад өгчээ. Унтаж сэрээд дахиад л идсээр байв. Нэг мэдэхдээ өргөст хэмх дуус мань хулгана усанд живэх нь тэр ээ. Үүнийг мэдсэн бусад хулгана:

	— Залхуу, бас тэгээд дээрэлхүү тэр амьтан бидэнд хэчнээн тээртэй билээ. Ашгүй далд оржээ хэмээн баяр хөөр болцгоосон гэдэг.

	 


КИЧИГО, БОР ШУВУУ ХУДАЛДСАН НЬ

	Япон ардын үлгэр

	 

	Эрт урьд цагт Кичиго нэртэй япон хүн амьдарч байжээ. Кичигог хүн бүхэн мэдэх бөгөөд сайн хүмүүс түүнийг тохуурхан хөхөрч муу хүмүүс түүнээс айн дагждаг ажээ. Кичиго нэгэн удаа хулсан таягтаа хоёр гургуул өлгөчхөөд, нэгэн шунахай баяны гэрийн үүдээр өнгөрөхдөө зориуд:

	— Ганцхан алтан зоосоор арван хоёр бор шувуу худалдана шүү. Аваарай, аваарай гэж хашхирчээ. Түүнийг харсан шунахай баян:

	«Энэ муу мангуу тариачны шувууг ялгаж мэдэхгүй тул гургуулыг бор шувууны үнээр худалдах гэж тэнэглэж явна.

	Би тэр «бор шувуудыг» худалдаж авъя. Тэгвэл ганц алтан зоосоор бүтэн долоо хоногийн турш амттай хоол идэх болио гэж сэтгээд гэрээсээ гүйн гарч ирээд тариачин уруу ганц алтан зоос шидэн

	— За аливаа! Шувуудаа нааш нь өгөөдөх гэж яаран хэлжээ. Түүний хүссэнийг Кичиго ёсоор нь болгож:

	— Май аваарай гээд хүүдийнхээ амыг нээн арван хоёр бор шувуу гаргаж баянд өгөөд гургуулаа үүрсээр хэнэг ч үгүй цааш явжээ. Нөгөө баян чухамдаа өөрийнхөө мангуу тэнэгийг сая л ухаарч амь тэмцэн бухимдсаар хоцорсон гэнэ.

	 


ТУУЛАЙ ЯСТ МЭЛХИЙ ХОЁР

	Франц ардын үлгэр 

	 

	Цагаа олж аян замд гарах нь хурдан гүйхээс чухал гэдгийг бидэнд яст мэлхий, туулай хоёрын явдал бэлхнээ харуулсан билээ. Нэгэнтээ яст мэлхий туулай хоёр явж байтал яст мэлхий нь:

	— Чи ер нь зорьсон газраа надаас сүүлдэж хүрэх нь дээ. Намайг гүйцэж чадахгүй хашин ч амьтан юм даа гэж даажигнажээ. Үүнийг сонсоод туулай уур нь учиргүй хүрч

	— Чамаас сүүлдэнэ гэнэ ээ? гэж байж ядан хашхирахад, мэлхий:

	— Тийм ээ! Чи хоцорч л таарна гэв. Туулай, мэлхий хоёр нэгэн зэрэг хөдөллөө гэхэд туулай дөрөвхөн харайгаад л барианд хүрчихээр тийм өчүүхэн газар байсан тул мань эр бардан зан гаргаж «Жаахан унтдаг хэрэг» гээд дороо хэвтэж гэнэ. Яст мэлхий явсаар л байлаа. Туулай энэ удаагийн уралдаанд зүйрлэшгүй гайхамшигт ялалт байгуулахаар шийджээ. Тэгээд гэнэт сэрээд харсан чинь яст мэлхий барианы газар бараг хүрч явна гэнэ! Туулай сандчин харайлгасан боловч яст мэлхий хэдийнээ барианы шугамыг даван гарчихсан байлаа.

	— Би чамд хэлээгүй юу? Чиний нөгөө «хурдан» гэдэг чинь аль вэ? Хэрэгцээтэй үед нь ашиглаж чадахгүй бол хурдан хөлтэй байсны хэрэг юу билээ гэж эцэст нь яст мэлхий туулайд сургамжилж гэнэ.

	 


ХУЛГАНЫН ГУРВАН ЗУЛЗАГА

	Польш ардын үлгэр

	 

	Эрт урьд цагт ах дүү гурван зулзаган хулгана амьдарч байжээ. Тэр гурав алгийн чинээхэн газартай юм санжээ. Хахир хатуу өвөл болж, алганы чинээхэн газрыг нь атга цас даржээ. Ах дүү гурав цас малтаж байгаад жаахан гахайн өөх олж гэнэ. Олзоо отгон дүүдээ хадгалуулахаар тэд шийджээ. Отгон дүү нь өөхөө удаан хадгалж тэвчсэнгүй идчихэж гэнэ. Үүнийг хоёр ах нь мэдээд уураа барьж ядан дүүгээ зодож жанчин адаг сүүлдээ шүүхэд авчирч өгчээ. Шүүх ажиллагаа ах дүү хоёр хулганын мэдүүлгээр эхлэв.

	— Бид ах дүү гурав юм сан.

	— Өнөр өтгөн улс юм

	— Алгийн чинээ газартай юм сан.

	— Тэгвэл багагүй хөрөнгөтэй улс байна шүү дээ.

	— Тэгтэл атга цас орж алгийн чинээхэн газрыг маань дарчихлаа. 

	— Аймшигтай зуд болж л дээ.

	— Бид гурав тэр цасыг малтаж арилгалаа.

	— Амаргүй ажил хийж дээ.

	— Тэгээд цасан дороос жаахан гахайн өөх олсон юм.

	— Яасан ховор олз вэ.

	— Олсон өөхөө отгон дүүдээ хадгалуулсан юм.

	— Олз байгаа газар нярав байлгүй яах вэ.

	— Дүү маань түүнийг идчихжээ.

	— Яасан ховдог амьтан бэ?

	— Тэгэхэд нь бид дүүгээ зодсон юм.

	— Тэгээд одоо яах гэсэн юм бэ?

	— Дүүгээр яг тийм өөх олуулах хэрэгтэй байна.

	— Өөх олоод ирвэл нь та хоёр зодсоноо цагаатгах хэрэгтэй болно гээд хөхрөн тэднийг гэртээ харьж, эвтэй найртай суухыг зөвлөв гэнэ. 

	 


МУУР ХУЛГАНА ХОЁР

	Англи ардын үлгэр

	 

	Муур хулгана хоёр тоглож гэнэ. Тэгтэл хулганын сүүлийг муур тас хазаад авчихжээ. Хулгана: 

	— Эрхэм муужгай сүүлийг минь буцааж өгөөч гэхэд муур:

	— Надад үнээний сүү авчирч өгөхөөс чинь нааш сүүлийг чинь буцааж өгөхгүй шүү гэжээ. Ингээд хулгана байдгаараа харайлгасаар үнээнд очиж:

	— Сүү хайрлаач! Муур сүүлийг минь тасалж авчхаад, намайг сүү олж аваачихаас нааш өгөхгүй гэх юм гэв.

	— Үгүй! Чамд одоохондоо сүү өгөхгүй. Эхлээд чи надад тариачнаас өвс авчирч аль. Тэгсэн цагт сүүгээ өгөмз гэж үнээ хариулжээ. Хулгана санд мэнд харайлган тариачинд очиж хэлсэн нь: 

	— Жаахан өвс хайрлахгүй юү? Би үнээнд өвс өгч, үнээ надад сүү өгч, үнээний сүүг би муурт аваачиж өгөөд түүнээс хайртай сүүлээ буцааж авах гэсэн юм гэхэд тариачин:

	— Чамд өвс арай л өгч чадахгүй. Хэрэв чи мах олж ирвэл өвс өгч болох юм гэв. Хулгана бас л харайлгасаар яргачинд очиж:

	— Яргачин гуай! Надад мах хайрлаач. Махыг би тариачинд аваачиж, түүнээс өвс авч үнээнд өгөөд, үнээнээс сүү авч, сүүгээ муурт өгч, муураас хайртай сүүлээ буцааж авах ёстой юм гэхэд яргачин:

	— Үгүй! Чи эхлээд талхчнаас надад талх аваад ирвэл мах өгч болно шүү гэж хэлжээ. Хулгана үл цөхрөн харайлгаж талхчинд очиж:

	— Талхчин гуай, талхчин гуай! Надад жаахан талх хайрлахгүй юу? гэж хамаг учраа тоочин хэлэхэд, тариачин:

	— Болох л юм. Харин дараа нь чи гурилаас минь гоочлоод байвал чамайгаа диваажинд илгээчхэж ах нь дөнгөнө шүү гээд талх өгчээ.

	Тэгээд хулгана талхаа махны эзэнд өгч мах аваад, махаа тариачинд өгч өвс аваад, өвсөө үнээнд өгч сүү аваад, сүүгээ муурт өгч байж арай гэж сүүлээ буцааж авсан гэнэ.

	 


ШАН

	Беларус ардын үлгэр

	 

	Эрт урьд цагийн нэгэн явдлыг та нарт өгүүлье. Энэ бол ухаалаг тариачин, хааны ууртай генерал хоёрын тухай үлгэр юм шүү.

	Тариачин эр газар хагалж байгаад хэсэг алт олсноо: «Энэ алтыг би яах вэ? Үүнийг би өөртөө байлгавал эзэнтэн маань нэг өдөр булаагаад авчихна. Харин хаанд аваачиж өгвөл хаан надад шагнал өгнө. Тэр шагналыг надаас хэн ч булааж авахгүй» гэж бодоод мань тариачин хаанд бараалхахаар явжээ. Үүдэнд нь очтол тэнд нэг генерал зогсож байгаад:

	— Тариачин эр чи хаачих нь вэ? гэж шалгаав.

	— Би алт олсон юм. Түүнийгээ хаантанд бэлэг болгон барихаар ирлээ гэв.

	— Хэрвээ чи алтныхаа оронд эзэнтнээс авсан шангийнхаа хагасыг надад өгвөл чамайг оруулж болох юм. Харин зөвшөөрөхгүй бол буцаарай гэж түшмэлийн хэлэхэд:

	— Тэгэлгүй яах вэ. Эзэнтнээс авсан шангийнхаа тэн хагасыг заавал өгнө гэж тариачин зөвшөөрөв. Тэгээд тариачин хаанд бараалхжээ.

	— За ямар хэргээр явна гэж хааныг асуухад:

	— Эзэнтэн минь! Ялихгүй хэргээр ирлээ дээ. Би танд өчүүхэн бэлэг авчирсан юм гээд алтаа гардуулбал хаан:

	— Алтны чинь оронд би юу өгөх вэ? гэж асуув.

	— Танаас шан авахгүй ээ. Харин та намайг зуун удаа ташуурдчихвал болох нь тэр гэж хариулав.

	— Чи чинь юу ярьж байна вэ? Алт өгчхөөд бас зодуулах хүсэлтэй байдаг чинь гэж хаан гайхав.

	— Би юу ч авахгүй ээ, миний хүслийг л биелүүлж аль хэмээн тариачин гуйхад хаан ташуураа шүүрэн авч мань эрийг зодохыг завдтал:

	— Та түр хүлээзнэхгүй юу. Үүнийг надтай хуваалцах найз бий гэжээ.

	— Юун найз яриад байна вэ? гэж хааныг урдаас нь асуухад тариачин:

	— Танд бараалхахаар ирэхэд танай үүдний генерал оруулахгүй байсан. Эзэнтний өгсөн шангийн тэн хагасыг надад заавал өг, тэгвэл чамайг оруулна гэж тэр надад хэлсэн юм. Тиймд эхлээд генералыг тавин удаа ташуурдаж, дараа нь намайг тавь ташуурдаж үзээрэй гэж гуйв.

	Хаан генералаа дуудаж ирүүлээд ташуурдаж гарчээ. Генерал дуу алдан ёолов. Тариачин хэнэг ч үгүй, нөхөр минь чи айхын хэрэггүй. Надаас хүссэн зүйлээ л авч байна шүү дээ хэмээн тайвшруулав. 

	— Хаантан минь! Наадахдаа миний хувийг бас хүртээгээдхээрэй гэхийг дуулсан хаан генералаа дахиад тавь, нийтдээ зуун удаа ташуурджээ.

	Тариачин эр ингэж хаанаас юу ч авалгүй гэрийн зүг явсан гэдэг. 

	 


ЗЭРЛЭГ ХУНГУУД

	Орос ардын үлгэр

	 

	Эрт урьд цагт нэг айл хүү, охин хоёртой амар сайхан аж төрөн сууж байжээ.

	Нэг өдөр ээж нь охиндоо:

	— Охин минь аав ээж хоёр нь ажилдаа явлаа. Чи дүүгээ сайн харж байгаарай. Гэрээсээ огтхон ч холдож болохгүй шүү гэж аминчлан захижээ.

	Эх эцгээ байхгүй хойгуур мань охин бяцхан дүүгээ цонхны дэргэд газар суулгачхаад өөрөө тоглохоор гудамжинд гарчээ. Тэгтэл энэ үеэр зэрлэг хунгууд ирж дүүг нь аваад явчихжээ.

	Охин тоглож тоглож ирсэн чинь дүү нь алга байв. Хоолойгоо сөөтөл дүүгээ дуудаж, энэ тэрүүгээр гүйсэн боловч ямар ч чимээ сураг байдаггүй. Дээшээ харвал бяцхан дүүг нь зэрлэг хунгууд аваад нисэж яваа харагджээ.

	Ингээд охин хий дэмий л шувуудын ниссэн зүг гүйж яваад том зуухтай тааралдаж

	— Зуух гуай минь, зуух гуай минь! Зэрлэг хунгууд хаашаа ниссэнийг хэлж өгөхгүй юу? гэхэд нь зуух:

	Над дээр жигнэсэн боовноос идээрэй. Тэгсний дараа хэлж өгье гэв. Охин:

	— Би боов идэхгүй гэж хариулав. Үүнийг сонсоод зуух дуугүй болчихжээ.

	Охин цаашийгаа гүйх замдаа алимын модтой тааралдаж:

	— Алимын мод минь ээ! Зэрлэг хунгууд хаашаа ниссэнийг хэлж өгөөч гэж гуйхад, алимын мод:

	— Над дээр ургасан алимаас идвэл хэлж өгч болно гэв. Манай цэцэрлэгт алим зөндөө бий. Наад алимаас чинь би идэхгүй гэж охин хариулахыг сонсоод алимын мод дахиад юу ч дуугарсангүй.

	Охин цааш явсаар бясалган эрэгтэй сүүн голд тулж очоод:

	— Бяслаг эрэгт сүүн гол минь ээ! Хунгууд хаашаа одсоныг хэлж надад туслахгүй гэхэд сүүн гол:

	— Миний бяслаг эргээс идэж, урсаж байгаа сүүнээс уугаарай. Тэгвэл чамд тус хүргэж болно гэв. Охин:

	— Би бяслагаас чинь идэж, сүүнээс чинь уухгүй ээ гэвэл сүүн гол юу ч хэлсэнгүй.

	Битүү ой модон дундуур туулж, уул даваа даван явсаар орой бүрий болсон хойно мань охин гэрийн зүг буцахаар шийдэв. Ингэж явтал жижигхэн байшин харагдав. Түүнд яваад орсон чинь нэгэн эмгэн шулам утас ээрч сууна гэнэ. Нөгөө дүү нь харин түүний дэргэд тоглож байна гэнэ.

	Охин байшинд орж ирэнгүүт:

	— Эмээ сайн байна уу? гэж мэндлэхэд, шулам:

	— Сайн, сайн байна уу. Охин минь хаа хүрч яваа юм бэ? гэж асуужээ.

	— Орой болж, бас даарч танайд дулаацахаар ирлээ хэмээн хариулахад,

	— Охин минь тийм бол суугаад утас ээрч бай гэж хэлээд түүнд ээрүүлтэй утсаа өгөөд эмгэн шулам байшингаас гарчээ.

	Ийнхүү охиныг утас ээрч суутал хулгана гүйж ирээд:

	— Би чамд нэгэн зүйл чухалчлан хэлье. Эмгэн шулам халуун усны байшинд орсон шүү. Тэр чамайг эхэлж угаагаад чанаж идэх гэж байгаа юм. Иймд чи дүүгээ аваад бушуухан зугтааж үзээрэй. Харин би чиний оронд утас ээрч сууя гэж гэнэ.

	Үүнийг сонсоод охин тэр дорхноо бяцхан дүүгээ аваад эмгэнийхээс зугтаав.

	Эмгэн шулам цонхон дээр ирээд,

	— Охин минь ээрээд л байна уу? гэж асуухад, охиныг төлөөлж үлдсэн хулгана:

	— Тийм ээ, ээрээд л байна, эмээ минь гэж хариулав.

	— Энэ үгэнд үнэмшсэн эмгэн шулам эргэж халуун усны байшин руу оров. Төд удалгүй дахин цонхон дээр ирж:

	— Утсаа ээрч л байна уу гэхэд, хулгана бас л:

	— Тийм ээ, ээрээд л байна, эмээ минь гэж хариулав. Эмгэн шулам охиныг одоо л усанд оруулъя гэж бодсоор байшиндаа ороод ирсэн чинь хэн ч байсангүй. Тэгээд эмгэн шулам:

	— Зэрлэг хунгууд минь одоохон нисээд эгч, дүү хоёрыг олж ир! гэж хашхирав.

	Эгч дүү хоёр зугтаасаар сүүн гол дээр дөнгөж иртэл хунгууд тэдний араас ирж яваа харагдав: Охин:

	— Хайрт гол минь! Биднийг аварч үзээч гэж гуйхад, гол

	— Эргийн минь бяслагаас идэж урсаж байгаа сүүнээс минь уугаарай гэв.

	Энэ удаад охин бяслагаас идэж, сүүнээс уун голд талархав. Тэгэхэд нь эгч дүү хоёрыг гол нууж амжлаа. Хунгууд тэр хоёрыг олж харалгүй цааш нисэн одов. Эгч дүү хоёр гэр уруугаа яаравчлан улам л хурдан гүйцгээв. Тэгтэл хунгууд буцаад нисэж яваа харагдлаа. Одоо яая даа гэж бодтол алимын мод харагдав.

	— Алимын мод минь, биднийг аварч хайрлаач! гэж охин гуйхад, алимын мод:

	— Миний алимаас идээрэй гэв.

	Эгч дүү хоёр алимаас нь идээд баярласнаа хэлэв. Алимын мод хоёр хүүхдийг мөчир дороо нууж навчсаараа халхлав. Хун шувууд тэднийг бас л олж харсангүй. Эгч дүү хоёр цаашийгаа гүйлдэв. Нэлээд урт замыг туулж гэртээ тун ойрхон очтол хунгууд тэднийг олж хараад, бяцхан дүүг нь гараас нь булаахыг завдтал түрүүчийн тааралдсан том зуух харагдав.

	— Зуух гуай, зуух гуай! Туслаач гэж охин тэвдэн гуйсанд:

	— Над дээр жигнэсэн боовноос амтлаарай гэж зуухыг хэлэнгүүт мань охин бушуухан л нэг боов авч амандаа хийгээд зуухан дотор орж нуугдав гэнэ. Хунгууд хашхиралдан зуух дээгүүр хэдэнтээ эргэлдэж аргаа бараад шулам руугаа буцан нисэж гэнэ.

	Эгч дүү хоёр яаран гэртээ ирцгээжээ. Аав ээж нь төд удалгүй ажлаасаа ирэв.

	Мань охин болсон явдлыг аав ээждээ нэг нэгэнгүй ярьж гэнэ.

	 


ЭРДЭНЭ

	Молдав ардын үлгэр

	 

	Эрт урьд цагт гурван хүүтэй нэгэн хүн аж төрөн суужээ. Сайх эр өглөө эртээс үдэш орой болтол ажилладаг бөгөөд ядрахыг огт мэддэггүй юм санжээ. Хөвүүд нь гурвуул эрийн цээнд хүрсэн боловч юу ч хийдэггүй залхуу, ажил гэхээр л үстэй толгой нь арзайдаг гэнэ. Талбайд ч, цэцэрлэгт ч, гэрт ч зөвхөн аав нь л хөдөлж хөвүүд нь модны сүүдэрт суух юм уу Днепр мөрөнд очиж усанд шумбаж тоглон өдрийг өнгөрөөнө.

	— Та нар яагаад ажил хийдэггүй юм бэ? Ядаж эцэгтээ тусалдаггүй юм уу? гэж хөршийнхнөө асуухад:

	— Эцэг маань бидний төлөө санаа тавьдаг, тэгээд ч бүхнийг биднээс илүү сайн хийдэг болохоор бид гурав ажил хийгээд яах юм бэ? гэж тэд хариулдаг гэнэ.

	Ийм байдлаар өдөр хоног өнгөрсөөр хөвүүд нь улам өсөж торнин эцэг нь өндөр настай болж тамир тэнхээ нь дордож урьдын адил ажиллаж чадахаа больжээ. Тэдний тариан талбай цэцэрлэг хогийн ургамалд дарагдаж гүйцжээ. Хүүхдүүд нь үүнийг мэдсэн ч ажиллах хүсэл тэдэнд нь даан ч байсангүй. Эцэг нь бүр гайхаж:

	— Миний хүүхдүүд яагаад ажил хийдэггүй юм бэ? Би идэр залуу, эрүүл саруул байхдаа чадах бүхнээ хийдэг байлаа. Одоо та нарын ээлж болсон шүү дээ гэхэд, хүүхдүүд нь:

	— Бид залуу, амьдрал яагаа ч үгүй тул ажил хийх болоогүй байна гэж хариулдаг байжээ. Хүүхдүүдийнхээ ийм их залхууг үзэж мэдээд эцэг сэтгэлээр унан төд удалгүй өвдөж хэвтэрт оров. Тэдний амьдрал ахуй доройтлын туйлд хүрч, цэцэрлэг нь хогийн ургамлын үүр болж гүйцээд байшин нь тэр дундаас харагдахыг болив гэнэ. Нэгэн өдөр эцэг нь хөвүүддээ дуудан ирүүлээд:

	— Амьсгалын тоо минь гүйцэв. Намайг өнгөрсөн хойно та нар яаж амь зуух болж байна вэ? гэж асуухад, хүүхдүүд нь уйлалдацгаав. Тэд хэрхэхээ мэдэхгүй байлаа. Тэгээд тэдний нэг нь эцгээсээ эцсийн захиасаа хэлэхийг гуйв. Тэгэхэд эцэг нь:

	— За, сайн байна! Би та нарт нэг юм хэлье. Та нарыг төрүүлсэн эх бид хоёр чинь уйгагүй хөдөлмөрлөж хүүхдүүддээ зориулан бага зэрэг алт хуримтлуулж түүнийгээ нуусан юм. Хаана нууснаа аав нь одоо мэдэхээ больжээ. Та нар түүнийг олж чадвал сайхан амьдрах болно гэж хэлээд өөд болжээ. Гурван хүү нь туйлаас гуниглав гэнэ. Тэгээд том ах нь:

	— Ингэхэд бид гурав гэдсээ тэжээж амь зууж чадахгүй болохоор талийгаач эцгийнхээ хэлсэн тэр алтны эрэлд гарцгаая! гэж гэнээ.

	Тэд санаа нийлэн гэрийнхээ ойролцоох хамаг газрыг ухсан боловч алт олдсонгүй гэнэ.

	Хамгийн бага дүү нь:

	— Цэцэрлэгт орж газар ухъя. Гэхдээ түрүүчийнхээсээ арай гүнзгий ухна шүү гэсэнд тэд бас л газар ухав. Тэгтэл том ах нь нэлээд газар ухсанаас гэнэт:

	— Дүү нараа хурдан шиг нааш ирээрэй. Үүнийг бүгдээр ухъя. Энд тэр алт чинь байна! гэж хашхирав гэнэ.

	Хоёр дүү нь хар хурдаараа гүйн очив. Тэд хүч нийлүүлэн ухаж үзвэл тэр нь бул хар чулуу байв. Алт олоогүйдээ тэд урам хугарч ихэд гутарчээ.

	Мөнөөх бул хар чулууг тэндээс зайлуулж хаяад газар ухах ажлаа тэд үргэлжлүүлэв.

	Өдөржин газар ухчхаад цэцэрлэг дотроос ямар ч алт олж чадсангүй гэнэ. Тэгээд дунд дүү нь:

	— Одоо яах учиртай болж байна вэ? Нэгэнт ухсан энэ газраа усан үзмийн мод тарьцгаая гэхэд нөгөөдүүл нь зөвшөөрчээ.

	Тэд нар усан үзмийн ороонго тарьж төдий л удалгүй усан үзмийн сайхан цэцэрлэгтэй болов. Ах дүү гурав их хэмжээний ургац хураан авч өөрсдөө хэрэглэж баралгүй илүү гарсныг бусдад худалдаж мөнгөтэй ч болцгоожээ. Ингээд том ах нь

	— Бид сайн хөдөлмөрлөсний үр дүнд эцгийнхээ хэлсэн жинхэнэ эрдэнийг оллоо шүү дээ гэжээ.

	 


ЧИГЧИЙ ХҮҮ

	Орос ардын үлгэр

	 

	Эрт урьд цагт эмгэн өвгөн хоёр аж төрөн суужээ. Эмгэн нь тарианыхаа талбайд ажилладаг гэнэ. Тэр нэг өдөр ажиллаж байгаад чигчий хуруугаа тас цавчиж орхижээ. Тэр эмгэн тас цавчсан чигчий хуруугаа даавууны өөдсөнд боогоод газар тавьж ажлаа үргэлжлүүлж гэнэ.

	Тэгтэл гэнэт хүүхэд уйлав. Энэ юун хүүхэд байдаг билээ хэмээн бодоод нөгөө өөдсөнд боолттой хуруу уруугаа явж очвол тэнд нь нэг бяцхан хүүхэд байж байлаа. Эмгэн гайхаж:

	— Чи юун хүүхэд вэ? гэж асуусанд

	— Би таны хүү байна аа. Чигчий хуруу байснаа хүү чинь болчихлоо гэдэг байна шүү.

	Эмгэн эргэлзсэн боловч үнэхээр чигчий хурууны чинээхэн хүү байхыг нүдээрээ хараад өхөөрдөн түүнд чигчийнхэн чинээ хүү гэж нэр өгчээ.

	Ингээд тэр хүү эмгэн өвгөн хоёрынд байх болжээ. Хүү нь бие жижигтэй ч гэсэн сүрхий ухаалаг гэнэ.

	Мань хүү нэг өдөр

	— Миний аав хаа байна вэ? гэж асуухад нь эмгэн:

	— Аав чинь тариан талбайд ажиллаж байгаа гэв.

	— Тэгвэл би явж аавынхаа ажилд нь тусалъя гэсэнд

	Эмгэн:

	— Тэг, тэг, хүү минь гэвэл хүү гэрээсээ гараад талбайд очжээ.

	— Сайн байна уу аав аа? гэхэд талбайд ажиллаж байсан өвгөн эргэн тойрноо харснаа:

	— Үгүй, энэ чинь гарцаагүй хүн дуугарсан даа. Тэгсэн мөртөө харагдахгүй яасан хачин юм бэ? гэсэнд

	— Би таны хүү байна. Танд туслахаар ирлээ. Та жаахан амраач. Цайгаа уухгүй юу? гэж чигчийн чинээхэн хүү хэлэв. Үүнийг дуулаад өвгөн сая л ойлгож ундаа уухаар шийдэв.

	— Хэн нэгэн хүн ирээд шохоорхвол намайг түүнд өгч орхиорой. Өгчхөөд харин санаа зовохын хэрэггүй. Би эргээд л ирнэ гэж хэлээд чигчийн чинээ хүү нь морин дээр үсрэн гараад чихэн дотор нь орж суугаад газар хагалж эхэлжээ.

	Энэ үед тэдний хажуугаар өнгөрч явсан баян хүн өвгөний дэргэд ирээд:

	— Эзэнгүй морь газар хагалж байхыг би энэ яваа насандаа үзэж дуулаагүй юм байна. Ямар хачин юм бэ? гэж гайхсанд өвгөн хариуд нь:

	— Миний чигчийн чинээхэн хүү байдаг юм. Тэр л хагалж байна шүү дээ гэв.

	— Та түүнийгээ надад худалдчих.

	— Тэр чинь миний ганц хайртай хүү юм чинь яаж худалдах вэ.

	— За тэр яах вэ, ямар ч л гэсэн хүүгээ худалдчих гэж баян эр салахгүй шалав. Өвгөн арга ядахдаа:

	— За яах вэ. Тэгвэл мянган рубль өгөөд ав даа гэв.

	Баян мянган рубль гаргаж өвгөнд өгөөд чигчийн чинээ хүүг халаасандаа хийгээд явжээ.

	Чигчийн чинээхэн хүү баяны халаасыг нүхлэн гарч зам дээр амарч хэвтээд унтчихжээ. Энэ үеэр тэнэж явсан өлөн чоно түүнийг олоод залгичхаж гэнэ. Чигчийн чинээ хүү чонын гэдсэнд саваагүйтэн заримдаа дуу дуулна. Чонын бие нэг л базаахгүй болж, хонь барьж чадахаа больжээ. Чоныг арай ядан нэг хонь уруу гэтэхэд нь чигчийн чинээ хүү:

	— Хөөе, малчин! Чоно хониноос чинь барих гэж байхад чи юунд унтаж хэвтэнэ вэ! Босооч! гэж хашхирна. Малчин босож, шилбүүрээ шүүрэн авч чоныг цохино. Тэгтэл ч ноход давхин ирнэ. Тэгээд чоно амь зулбахаас өөр аргагүй болно. Тийн байсаар өлссөндөө бүүр гуринхалж гүйцэв. Тэгээд бүүр аргаа барахдаа:

	— Чи миний гэдэснээс гарч үзээч. Энд ямар сайхан байгаа гэж санана гэж гуйхад нь чигчийн чинээ хүү:

	— Үгүй ээ, би гарахгүй. Намайг гэрт минь аав ээж хоёрт минь хүргэж өг. Тэгсэн цагт чинь л би гарна. гэж хариулжээ. Үүнийг дуулаад чоно байдгаараа харайлгасаар өвгөн эмгэн хоёрынд ирэв. Чигчий чинээ хүү чонын гэдэснээс үсрэн гарангуут: «Өлөн чоныг бариарай» гэж хашхирав.

	Өвгөн эмгэн хоёр хамжин өлөн чоныг бариад алжээ. Ингэж чигчийн чинээ хүү аав ээждээ ирж амар сайхандаа жаргажээ. 

	 


ҮНЭГ ЧОНО ХОЁР

	Орос ардын үлгэр

	 

	Эрт урьд цагт эмгэн өвгөн хоёр аж төрөн сууж байжээ. Нэг удаа өвгөн нь:

	— Эмгэн чи боов хийгээрэй. Би загасанд явъя гэхэд, эмгэн нь:

	— За тэгье гэж зөвшөөрөв. Ийнхүү өвгөн загасчлаад олз ихтэй буцах замдаа үнэг хэвтэж байхыг хараад чарганаасаа бууж очоод үзсэн чинь тэр нь үхчихсэн үнэг байв гэнэ. Олз дээр олзтой боллоо. Эмгэндээ ёстой сайхан бэлэгтэй харих нь гэж бодон баярласаар үнэгийг чарга дээрээ тавиад цааш явжээ.

	Тэгээд гэрийнхээ гадаа ирэнгүүт дуу алдан:

	— Эмгээн сонсооч! Чамд ёстой сайхан бэлэгтэй ирлээ. Чи гарч чарга дээр байгаа үнэгийг хараач гэв.

	Эмгэн нь яаран гарч ирээд үзсэн чинь загас ч үгүй, үнэг ч үгүй байлаа. Эмгэн учиргүй уурлан:

	— Чиний тэр загас, үнэг чинь хаана байгаа юм бэ, зөнөг минь? гэж зандрав. Үнэгэнд хууртсанаа өвгөн сая л ойлгож бухимдав.

	Зальт үнэг цувруулж хаясан загаснуудаа олж цуглуулаад идэхээр завдаж байтал чоно ирээд:

	— Сайн байна уу, Үнэгхэн минь? Зоог чинь амттай болтугай гэхэд, үнэг:

	— Би олсон олзоо одоо л амтлах гэж байна гэв. Чоно

	— Надад ганц загас хайрлаач гэж гуйв.

	— Чи өөрөө бариад идэхгүй юу! гэж үнэг хариулав.

	— Бид идэхээ л мэдэхээс биш барьж чадахгүй дээ гэж чоно үнэнээ хэлэв. Үнэг:

	— Маш амархан, гол дээр оч, тэнд бэлэн цооног байгаа. Түүнд сүүлээ дүрээд «Загаснууд наашаа ирцгээ» гэхэд л болох нь тэр. Харин тэвчээр хэрэгтэй гэв. Хомхой чоно үнэгний үгэнд орж гол дээр очив. Үнэхээр тэнд, цооног байж байлаа. Түүнд сүүлээ дүрэн тухтайхан суугаад «Загаснуудаа наашаа ирцгээ» гэж үглэв.

	Энэ үед үнэг сэм ойртон ирж «Өнгөт одод тэртээд гялалзаг. Өлөн чонын сүүл энд хөлдсөн байг» гэж залбирчээ. Үүнийг чоно сонсоод:

	— Чи чинь юу гэж үглээд байна вэ? гэж уурлан асуухад, үнэг

	— Би чинь загас дуудан чамд тусалж байна шүү дээ гээд л тэр үгээ давтана.

	Чоно шөнөжингөө суугаад өглөө өндийх гэхэд нэг л болж өгөхгүй байв. За даа олон загастай болжээ. Сүүл минь тэгээд даагдахаа байж гэж бодож суув. Энэ үед нэг авгай ус авахаар ирснээ чоныг хараад «Чоно, чоно» гэж хашхирав. Чоно сандчин үсэрч цовхорсон боловч ховхроход хэцүү болсон байв. Үүнийг мэдсэн авгай чоныг ороолгож гарав. Чоно зодуулж нүдүүлэн муужирч арай гэж нэг юм сүүлээ тастаад зугтаажээ. Чадуулсан чоно:

	— Чамайг даа муу зальхай үнэгнээс өшөөгөө авна даа гэж бодон шүдээ зуун явав. Яг энэ үеэр үнэг нөгөө ус авч яваа авгайнд ороход зуурсан гурил байв. Түүнээс идтэл толгойд нь гурил наалджээ. Үнэг айлаас гараад явах зам зуураа хэвтжээ. Тэгтэл чоно ирээд

	— Чи муу золиг намайг мөн ч чадсан даа. Одоо миний ээлж болсон шүү гэж байж ядан хэлсэнд, үнэг:

	— Чоно гуай та чинь зөвхөн сүүлгүй болсон байна. Таны толгой зүв зүгээр! Намайг хар л даа. Хамаг тархи маань гарчхаад хөдөлж ч болохгүй байна гэж дорой дуугаар хэлэв. Чоно:

	— Үнэхээр тийм байна. Толгой тархи чинь хагарчихсан амьтан чи яаж явж чадах вэ? Аль вэ би чамайг үүрээд явъя гэв. Зальт үнэг чонын нуруун дээр үсрэн гараад ингэж дуулав.

	«Ухаантай нь унаж

	Ухаангүй нь унуулдаг юм»

	Үүнийг сонссон чоно

	— Юу гэж галзуураад байна вэ. Аль вэ буугаадах гэж зандрав. Үнэг хариу юу ч хэлэлгүй:

	«Ухаантай нь унаж

	Ухаангүй нь унуулдаг юм» гэж дуулсаар явжээ.

	 


БАР ҮНЭГ ХОЁР

	 

	Үнэг ойд явж байгаад санаандгүй бартай тааралджээ. Үнэг айсандаа зугтаахад бар түүний хойноос хөөж гэнэ. Айсан үнэг нэгэн хадан хясаан дээр гараад уйлж гарчээ.

	— Үнэг чи юунд уйлж байгаа юм бэ? гэж барыг асуухад, үнэг

	— Би таныг хараад хайрт эцгийг тань гэнэт саналаа. Хөөрхий эцэг тань мундаг хүчтэй, бас авхаалж самбаатай байж билээ. Үүнээс өргөн ангал дээгүүр ганц харайгаад цаад талд нь гарчихдаг байж билээ. Ер нь эцэг шиг тань тийм зориг самбаатай амьтныг ахиж үзэх минь өнгөрчээ хэмээн улам л мэгшин уйлжээ. Үүнийг сонсоод барын сэтгэл ихэд догдолж, эцэг шигээ эр чадалтай гэдгээ үнэгэнд харуулах гэж өргөн ангал дээгүүр харайв.

	Хөөрхий бар ангал дээгүүр гарч чадалгүй түүний ёроолд унаж үхжээ. Тэгэхэд нь үнэг:

	— Чамайг эцгийнхээ хаана нь ч хүрэхгүй гэдгийг би мэдсэн юм! гэчхээд цааш оджээ.

	 


НАРАНХҮҮ

	Грек ардын үлгэр

	 

	Эрт урьд цагт үр хүүхэдгүй ганц бие эмэгтэй амьдарч байжээ. Тэгээд нэг өдөр наран бөмбөлөгт хандаж:

	— Хүндэт наран бөмбөлөг минь надад охин хайрлаач! Түүнийг би арван хоёр нас хүргээд өөрт чинь эргүүлж өгье гэжээ.

	Ийнхүү Наранбөмбөлөг сайх бүсгүйд охин хайрласанд тэр охиндоо Летико гэж нэр өгсөн бөгөөд түүндээ ухаангүй хайртай болжээ.

	Летико арван хоёр нас хүрээд нэгэн өдөр ойд зугаалж явтал Наранбөмбөлөг түүнийг таниад:

	— Летико чи гэртээ очингуут Наранбөмбөлөг өнөөдөр манайд ирнэ гэнээ гэж ээждээ хэлээрэй гэжээ.

	Летико гэртээ ирээд нөгөө үгийг ээждээ хэлжээ. Үүнийг сонсоод эх нь ихэд сандарч, хаалга цонхоо битүүлж нарны туяа орох ямар ч нүх сүвгүй болгоод харин хаалган дахь түлхүүрийнхээ нүхийг бөглөхөө мартжээ. Нарны туяа түлхүүрийн нүхээр тусч охины нь аваад явчхаж гэнэ.

	Ингээд Летико охин Наранбөмбөлөгийнд амьдрах болж энэ хугацаанд хайрт ээжийгээ үргэлж санадаг байв. Нэгэн өдөр Летико сүрэл авчрахаар яваад сүрэл дээр суун «хайрт ээж минь хаана байгаа бол» гэж аман дотроо үглэн уйлж уйлж буцжээ. Түүнийг ирэхэд Наранбөмбөлөг:

	— Хүүе Летико, чи ийм удаан хаана байж байгаад ирэв ээ? гэж асуухад

	— Гутал минь томдоод хурдан явж болсонгүй гэж охин хариулжээ.

	Наранбөмбөлөг охины гутлыг багасгаж өгчээ. Охин нэгэн өдөр ус авахаар яваад голын зах дээр очиж ээжийгээ мөрөөдөн уйлж суугаад бас л удаж гэнэ. Гэртээ ирэхэд нь Наранбөмбөлөг:

	— Летико чи яагаад ингэж удав? гэж асуухад:

	— Дээл минь уртдаад хөлд тээглээд явж болохгүй байлаа гэж хариулжээ.

	Наранбөмбөлөг түүний дээлийг богиносгож өгч гэнэ. Тэгээд нэг өдөр охин хот орохоор явав. Түүний гутлыг багасгасан тул хөлийг нь холгов.. Тэгэхээр нь гутлаа сугалж барьчхаад, хайрт ээжтэйгээ би хэзээ уулзах бол гэж уйлсаар яваад оройтчихжээ. Гэртээ ирэхэд нь Наранбөмбөлөг:

	— Летико, чи яагаад оройтов? гэхэд

	— Малгай минь томдоод дух уруу унаж нүд халхлаад явж болохгүй байлаа гэж хариулжээ. Наранбөмбөлөг охины малгайг бас л багасгаж өгөв.

	Летико уйтгар гунигт дарагдан байгааг Наранбөмбөлөг ажиглаж, нэг өдөр охиныг гэрээсээ гарахад нь хойноос нь сэмээрхэн дагав. Охин ээжийгээ мөрөөдөн уйлаад суучихдагийг тэр мэдэж авчээ. Наранбөмбөлөг гэртээ ирээд хоёр үнэгээ дуудан:

	— Та хоёр Летиког гэрт нь хүргэж өгнө үү гэхэд, тэд за, за хэмээн дуртай зөвшөөрч гэнэ. Наранбөмбөлөг:

	— Та нар тэгээд юу идэж, юу ууж явах юм бэ? гэсэнд үнэгнүүд

	— Бид түүний махнаас идэж, цуснаас нь уугаад л явна гэв.

	Энэ үгийг дуулсан Наранбөмбөлөгийн уур хүрч, хоёр үнэгийг хөөж явуулаад хоёр туулай дуудаж: 

	— Та хоёр Летиког гэрт нь хүргээд өгч чадах уу гэхэд тэд

	— Чадалгүй яах вэ гэж нэгэн дуугаар зэрэг хариулав. Наранбөмбөлөг

	— Та нар тэгээд юу идэж, юу ууж явах юм бэ? гэхэд

	— Бид ногоо идэж, цэнгэг ус ууна гэцгээв.

	Ингээд Наранбөмбөлөг Летиког туулайнуудаар хүргүүлэв. Тэд аян замдаа гарав. Газар маш хол байсан тул туулайнууд эцэж ядраад Летикод

	— Летико, чи модны орой дээр гараад түр сууж байхгүй юу? Бид хоёр нугад очиж ногоо идээд ирье гээд явахад нь Летико модны орой дээр гарч суув. Энэ үед шулам ирээд

	— Хөөрхөн охин минь бууж ирээч! Хар л даа, миний гутал хэчнээн гоё байна вэ? гэв. Летико

	— Миний гутал таныхаас ч гоё гээд шулмын үгийг үл ойшоов. Шулам:

	— За за, түргэн бууж ирээч дээ. Гэрт хийх ажил ихтэй учир би яарч байна гэхэд,

	— Та гэртээ хариад тэр ажлаа хийчхээд эргэж ирэхгүй юу гэв. Үүнийг дуулаад шулам яваад өгөв.

	— Тэр төдий л удсангүй дахин ирж:

	Хөөрхөн охин минь буугаад ирээч! Миний хормогчийг хар л даа, хэчнээн гоё вэ? гэхэд Летико:

	— Миний хормогч таныхаас ч гоё шүү дээ гэв. Шулам уурлаж:

	— Чамайг бууж ирэхгүй бол модыг чинь унагаж байгаад барьж иднэ гээд сүхээр цавчиж эхлэв. Тэгэхэд нь Летико

	— Та энэ модыг унагаж чадвал намайг идэж болно гэв. Шулам хамаг хүчээ шавхан цавчивч модыг унагаж дийлсэнгүй. Тэгээд

	— Хөөрхөн Летико минь буугаад ирээч дээ. Би яараад байна. Хүүхдүүдээ хооллох ёстой. гэв. Летико

	— Тэгвэл та яваад хүүхдүүдээ хооллочхоод хүрээд ирэхгүй юу гэв. Шулам яваад өгөв. Түүнийг мөдхөн хүрээд ирнэ гэдгийг мэдэх тул Летико

	— Туулайнуудаа, туулайнуудаа гэж хашхирав.

	Туулайнууд түүний дууг сонсоод хар хурдаараа гүйлдэн ирцгээлээ.

	Летико модноосоо бууж, тэд аян замаа цааш нь үргэлжлүүлэв. Шулам ч тэдний хойноос дагаад байлаа. Тэр бээр газар хагалж байсан тариачид дээр ирж

	— Танай үүгээр хүн амьтан өнгөрөх нь үзэгдэв үү? гэхэд тариачид

	— Бид үр суулгаад завгүй байна гэв. Шулам:

	— Миний асуултыг ойлгохгүй байна уу? Нэгэн охин дагуулсан хоёр туулай үзэгдэв үү гэж уцаарлангуй хэлэв. Тариачид,

	— Үр суулгаад завгүй байна гэдгээ хэлсэн шүү дээ. Бидний хэлснийг дуулахгүй байгаа юм уу гэв. 

	Эдэнтэй цагаа бараад яах вэ гэж бодсон шулам цааш яаран явав. Летико ч хурдан зугтаасаар байв. Тэгтэл ээжийн нь гэр ойрхон харагдав. Тэдний анир чимээг авсан ноход «Хав хав, манай Летико ирж байна» гэж хуцахад, Летикогийн ээж нь үл итгэн намайг ингэж зовж ядарч байхад бас хуурч тоглоом шоглоом болголоо хэмээн дургүйцэж суув. Тэгтэл гэнэт Летико охин нь хоёр туулай дагуулан ороод ирэхэд ээж нь магнайгаа хагартал баярлажээ. Ингэж эх охин хоёр учирч, жаргалтай сайхан амьдрах болж гэнэ.

	 


ШУНАХАЙ ЛАМ, ӨВГӨН ХОЁР

	Гүрж ардын үлгэр

	 

	Эрт урьд цагт эмгэн өвгөн хоёр аж төрөн амьдарч байжээ. Нэг удаа тэд идэж уухаар гачигдаж, хоёр шараа худалдахад хүрчээ. Тэр өвгөнийг хоёр шараа зах дээр аваад очиход нь хүмүүс бүчин шавж «Ямар үнэтэй юм бэ?» гэж асууж байлаа.

	Өвгөн тэдэнд хариу болгож, «Шарнуудын үнэ та нарын үнэтэй тэнцэнэ» гэжээ. Үүнийг сонссон нэгэн лам хүрч ирээд

	— Өвгөн гуай, шарнуудаа зарах уу? гэж асуужээ.

	— Зарна аа, ламтан гуай минь!

	— Тэгвэл надад өгчих.

	— Бололгүй яах вэ

	— Ямар үнэтэй вэ? Хэдий хэр мөнгө чамд өгвөл болох вэ?

	— Би бол ядуу зүдүү өвгөн хүн тул ламтан танд итгэж байна. Миний шарнууд ямар үнэ хүрэх ёстой вэ гэдгийг та үнэлж чадах хүн шиг байна. Тэгээд ч намайг гомдохооргүй өгнө биз дээ гэхэд нь лам:

	— Би ер нь хүн хуурч яваагүй. Хоёр шард чинь гучин мөнгөн зоос өгье гэв. Өвгөн

	— Миний шарнууд арай ч ийм хямдхан байх ёсгүй гэж юм сан гэж бодсон боловч

	— Та ав ав гэжээ.

	Мань лам магнайгаа хагартал баярлан гучин мөнгөн зоос гаргаж шидээд шарнуудыг туугаад явжээ.

	Өвгөн зах дээрээс буцах замдаа «Энэ лам миний шарнуудыг хямдхан авчихлаа шүү. Арай ч ийм байх ёсгүйдээ» гэж бодож явжээ.

	Түүнийг гэртээ ирэхэд, эмгэн нь

	— За шаруудаа ямар үнээр өгөв? гэж асуухад өвгөн:

	— Гучин мөнгөн зоосоор өгчихлөө гэв. Эмгэн уурлаж:

	— Яачихсан эргүү тэнэг толгой вэ? Яалаа гэж тийм хямдхан байх юм бэ? хэмээн загнаж гарчээ. Гэвч яах билээ, ямар өвгөнийгөө алалтай биш. Эмгэн ууртаа өвгөнөөсөө ганц ч зоос авсангүй.

	Үүнээс хойш эмгэн нь өвгөнтэйгөө үг ч дуугарахгүй болжээ. Хоолоо хийж ширээн дээр тавьчхаад гарч өөр айлд ороод суучихна. Өвгөн нь хийсэн хоолыг нь идчихээд дуугүй л ажилдаа явдаг байжээ. Ийм байдлаар долоо хоног өнгөрөв. 

	Нэг удаа өвгөн өглөө эртлэн босож гучин зоосоо аваад зах дээр очив. Зах дээрээс нэг өндөр оройтой малгай худалдан авчээ. Ингэж яваад нөгөө ламтай тааралдав. Өвгөн түүн дээр ирээд

	— За миний шарнууд ямар шүү байна вэ? гэж асуухад нь лам:

	— Маш сайн сайн. Бурхан чамайг өршөөг! гэж ерөөв гэнэ.

	Өвгөн:

	— Тэр бурхан надад үнэхээр аз жаргал хайрласан шүү гэхэд лам:

	— Нээрээ гэж үү? Хэрэв тийм бол тэр тухайгаа яриач гэв. Өвгөн:

	— Та түүнийг нүдээрээ харж болно. Үдэд найз нараа дагуулаад зоогийн газар очоорой. Өдрийн хоолыг чинь би даах болно гэв. 

	Сайхан хоол иднэ гэж бодохоос ламын арааны шүлс нь асгарч

	— Бид очно, очно гэжээ.

	Өвгөн зоогийн газар уруу яаран очоод эзэнд нь:

	— Би өнөөдөр эрхэм зочид хүлээж авахаар болов. Иймд сайхан зоог бэлтгэнэ шүү гээд түүнд хорин таван мөнгөн зоос өгөөд хоолны тооцоо хийх болох дээр би малгайгаа аваад «Тооцоо аль хэдийн хийчихсэн биз дээ?» гэж асууна. Тэгэхэд та «Тийм, тийм гэж хариулах юм шүү» гэж захив. Зоогийн газрын эзэн:

	— Тэгье, тэгье гээд өвгөний мөнгийг авч халаасандаа хийжээ.

	Үд болж, зоогийн газар өвгөн, лам болон ламын урьсан зочид ирцгээв. Зочдын тоо 15 хүрсэн бөгөөд бүгд зоогийн ширээнд сууцгаав.

	Зочид хоолоо зооглон баяр хөөртэй байцгаав. Ингээд тооцоо хийх үе болов. Өвгөн малгайгаа авч:

	— Аль хэдийн тооцоогоо хийчихсэн биз дээ? гэж асуухад зоогийн газрын эзэн:

	— Тиймээ, тийм гэж хариулж гэнэ.

	Зочид өвгөний мөнгө төлөөгүйг мэдэх тул ихэд гайхсан боловч зоогийн газрын эзэн «Тиймээ, тооцоо хийчихсэн» гэж дахин хэлжээ. Ингээд бусдыгаа таран одоход лам үлдээд өвгөнөөс:

	— Чамд их баярлалаа. Харин ийм сайхан хоол үнэгүй иддэг аргаа хэлж өгөөч гэж гуйжээ.

	— Би танд ярьсан шүү дээ. Надад бурхан аз жаргал хайрласан юм. Чухам тэр аз жаргал гэдэг чинь энэ өндөр оройтой малгай юм шүү дээ. Хоолны үнэ тавин мөнгөн зоосноос дээш гарахгүй үед малгай минь мөнгийг нь төлдөг юм гэв.

	Ховдог лам шунахай сэтгэлдээ хөтлөгдөн:

	— Чи энэ малгайгаа надад худалдчих. Би чамаас гуйя, чи энэ малгайгаа надад худалдчих гэв. Өвгөн:

	— Үгүй, үгүй. Би энэ малгайгаа хүнд өгч болохгүй. Өдөр бүр би зоогийн газар ирж дуртай хоолоо иддэг юм. Тэгэхээр яаж худалдаж болох вэ? гэв.

	Би ч өвгөний шарыг хямдхан авсан юм шүү. Одоо малгайг нь салгах хэрэгтэй гэж бодсон лам өвгөнөөс салахгүй дагаж гүйв. Өвгөн:

	— За яах вэ. Би зөвшөөрье. Харин чи миний малгайг аваад оронд нь юу өгөх юм бэ? гэж асуужээ. 

	Би өвгөнд таван зуун мөнгөн зоос өгчихөд болох юм аа. Дараа нь би олон удаа үнэгүй хоол иднэ шүү дээ гэж бодоод уг мөнгөө өвгөнд өгөхөөр шийдэж гэнэ. Ийнхүү өвгөн таван зуун мөнгөн зоостой болж, лам малгайтай болоод тэд салцгаажээ. Түүнээс хойш хэдэн долоо хоногийн дараа лам найз нөхдөө урьж дайлах болов. Тэгээд тэд зоогийн газар ирж хооллоцгоов. Лам

	— Хамгийн өөдтэйг нь авчраад байгаарай гэж зоогийн газрын эзэнд сайрхан байв.

	Зочид гийчид хүссэн бүхнээ захиалан идэж уугаад явахын өмнө лам малгайгаа их л ёсорхог байдлаар авч

	— Тооцоо хийгдсэн биз дээ? гэхэд нь «тийм ээ» гэж хэн ч хариулсангүй.

	Лам улам бачимдан:

	— Тооцоо хийгдсэн биз дээ? гэж чанга хашхирахад зоогийн газрын эзний уур хүрч:

	— Ламтан та мунхарч орхио юу? Та нарын идсэн хоолыг хэн төлөх болж байна вэ? Одоохон надад тавин мөнгөн зоос төлөөдөх гэхэд ламын урьсан зочид бүгд гайхацгаан энэ ламд мөнгө байхгүй байж таарна. Бид өөрсдөө тооцоо хийх нь зүйтэй юм гэж хэлэлцээд мөнгөө төлөөд явцгаав.

	Лам улаан нүүрээ хийх газаргүй болтлоо ичсэн бөгөөд энэ үедээ л өвгөнд дөнгүүлснээ ухаарч гэнэ.


АЛТТАЙ ДОМБО

	Армян ардын үлгэр

	 

	Эрт урьдын нэгэн цагт газар хагалах шаргүй нэгэн тариачин хөршдөө өөрийнхөө газрыг түрээслүүлж гэнэ. Хөрш нь газар хагалж яваад алттай домбо олоод тариачин дээр ирж:

	— Чиний газар дээр ажил хийж байгаад алттай домбо олсныг харж байна уу? Энэ алт чинийх биз дээ. Алтаа ав! гэхэд, тариачин

	Ажлыг нь чи хийж байгаа болохоор тэнд юу л байна, бүгд чинийх болох ёстой. Наадахыг чинь би авахгүй ээ гэжээ. Ингэж тэр хоёр удаан маргасан боловч тохиролцсонгүй.

	Энэ үеэр тэндхийн хаан үүнийг мэдээд «Алтыг манай орноос олсон болохоор, минийх л байх учиртай. Би түүнийг авах ёстой юм шүү» гэж бодоод тариан талбайд яваад иржээ.

	Хаан ирээд домбоны тагийг авч, шагайж харсан чинь домбон дотор юу ч байсангүй. Харин домбон дотор олон арван могой байж гэнэ Хаан гайхаж:

	— Домбон дотор могой яагаад орсныг асуухад хэн ч түүнд хариу хэлсэнгүй гэнэ. Хааны уур хилэн оволзож, домбыг таглаад түүнийг онгойлгохыг тариачинд тушаав. Тариачин домбыг онгойлгоход урьдын адил алт харагдсан нь гайхалтай!

	Хааны арга барагдаж, өөрийнхөө мэргэдийг дуудаж:

	— Үүний учрыг тайлцгаа! гэж зарлиг буулгав.

	Ухаант мэргэд хаанд хандаж,

	— Та бидний тайлсныг сонсоод болгоож хайрлаарай. Домботой энэ алт чинь тариачдад тэнгэрээс заяасан хишиг юм байна. Ажил хийгээгүй өөр ямар нэгэн этгээд энэ алтыг авъя гэвэл могой болоод хувирчихдаг учиртай юм байна гэхэд нь сайх хаан хэлэх үгээ олж ядав.

	Харин хоёр тариачин домботой алтаа тэнцүүхэн хувааж аваад эвтэй найртай амар сайхан жаргасан юм санжээ.

	 


СУРГААЛТАЙ ЭЦЭГ

	Узбек ардын үлгэр

	 

	Эрт урьд цагт олон хүүхэдтэй нэгэн өвгөн амь зуудаг байжээ. Нэг өдөр өвгөн хүүхдүүдээ дуудаж, нэг хүүдээ саваа өгөөд:

	— За чи энэ савааг яг дундуур хугалаад ахдаа өг гэв.

	Хүү эцгийн хэлснийг ёсоор болгож савааны хугархайг ахдаа өгчээ. Ах нь тэр хоёрыг зэрэгцүүлэн барьж хугалан дөрвөн хэсэг болгоод бас нэг ахдаа өгчээ. Тэр ах нь дөрвөн хэсэг савааг хамтад нь барьж яг дундуур нь хугалаад найман хэсэг савааг ахдаа өгсөн аж.

	Найман хэсэг саваа авсан ах нь тэдгээрийг дундуур нь хугалах гэж оролдоод чадалгүй:

	— Аав аа үүнийг би хугалж дийлэхгүй юм байна гэж эцэгтээ хэлэв. Эцэг нь тэдэнд хандаж:

	Хайртай хүүхдүүд минь, сонс. Энэ саваанууд та нарын амьдралд сургамж болох учиртай. Та нарын хэн нэг нь хар амиа бодож, хувиа хичээвэл анхны ганц хоёр саваа шиг амархан ялагдана. Хэрэв эвтэй найртай амьдарвал хэн ч та нарыг дийлэхгүй гэж сургасан юм санжээ.

	 


ЧАЛЧАА ЭХНЭР

	Орос ардын үлгэр

	 

	Үзсэн дуулсан бүхнээ хүнд ярьж байдаг чалчаа эхнэртэй нэг тариачин байж гэнээ.

	Нэгэн өдөр тариачин ойд явж байгаад эрдэнэ олоод «Яая даа байз. Манай эхнэр үүнийг мэдчихвэл тосгон даяар тараачихна. Тэгээд л баян эзэн маань надаас булаагаад авчихна» гэж боджээ.

	Тэгээд олзоо ойд нуугаад гэртээ харих болов. Буцах замдаа усанд тавьсан торонд нь томоос том гэгчийн загас орчихсон байхыг харав. Загасаа аваад цааш явж байгаад зангаа очиж үзсэн чинь туулай орчихсон байв. Тариачин эр туулайгаа занганаас гарган авч загасаа оронд нь хийчхээд туулайгаа гол уруу аваачин загасныхаа торонд хийчхээд гэрийн зүг явжээ.

	Тэгээд орой болсон хойно гэртээ ирэв. Дөнгөж орж ирэнгүүтээ:

	— Татьяна минь бин хайраад өгөөч гэхэд нь авгай:

	— Ийм орой болсон хойно яаж бин хайрдаг юм бэ? Би яасан ч чадахгүй гэж уурлав. Тариачин:

	— Би чамд нэг үг хэлэх гэж байна. Чи ч түүнийг гадарлахгүй нь зөв юм. Өвгөн чинь өнөөдөр ойгоос эрдэнэ олсон. Хүн амьтны хөл татарсан хойно хоёулаа шөнө явж авчиръя гэж хэлтэл эхнэр нь тэр дорхноо зуухаа галлаж, бин хайраад:

	— Өвгөн минь идээрэй гэж нөхрийнхөө урд авчирч тавив. Тариачин эр бингээс идээд үлдсэнийг нь аяныхаа уутанд хийж гэнэ. Эхнэр нь хамаг бин дууссаныг үзээд:

	— Өвгөн минь чи өнөөдөр яасан түргэн идэх юм бэ? Би чинь ийм түргэн хайрч чадахгүй шүү дээ гэхэд нь тариачин:

	— Очих газар хол, авчрах эрдэнэ маань хүнд болохоор сайтар хооллох хэрэгтэй байна гэв.

	Ингээд эхнэр нь ихээхэн бин хайрч, өвгөн нь ч уутаа дүүргэж авч гэнэ.

	— Би одоо цадлаа. Харин Татьяна минь чи идээрэй. Ингэсхийгээд хоёулаа явцгаая гэв.

	Тэр хоёр яван явсаар ойд хүрэв. Харанхуй ч гэж бэрх болов. Нөхөр нь өмнө нь орж ууттай бингээсээ авч модонд өлгөөд л яваад байж гэнэ. Авгай нь модонд өлгөсөн бинг хараад

	— Өвгөөн, чи энэ бэлэн бингүүдийг харж байна уу? гэж хашхирна. Тариачин эр:

	— Чи юу яриад байна? Бид хоёрын өмнө бингийн үүл нүүж, хишгээ хүртээж явааг харахгүй байна гэж үү? гэж хэлэв. Эхнэр нь:

	— Би юу ч харахгүй байна. Харанхуйд юугаа ч харах билээ гэв. Тариачин:

	— За хоёулаа одоо туулайд тавьсан зангаа үзье гээд эхнэрээ дагуулан явж хүрээд занганаас загас гаргаж ирвэл эхнэр нь

	— Туулайд тавьсан занганд яагаад загас орчихдог байна вэ? гэж дуу алдав. Нөхөр нь хариуд нь:

	— Зарим загаснууд усанд биш газар дээр байдгийг чи мэддэггүй юм уу? гэв,

	— Би яаж мэдэх вэ гэж эхнэр нь үнэнээ хэлэв.

	Тэд цааш гол руу явж загасныхаа торыг эргэсэн чинь торонд нь туулай орчихсоныг хараад эхнэр нь ихэд гайхаж: 

	— Ээ, энэ чинь юу вэ? Загасны торонд туулай орчхож! гэж дуу алдсанд нөхөр нь:

	— Чимээгүй яваач дээ. Өдий болтол усны туулай үзээгүй юм уу? гэхэд эхнэр нь:

	— Үзэх байтугай дуулаа ч үгүй юм байна гэж бас л үнэнээ хэлэв. Цаашийгаа эрдэнэ нуусан газраа хүрч эхнэр нөхөр хоёр даахынхаа хэрээр алт үүрээд буцжээ.

	Тэр хоёр буцах замдаа баяныхны дэргэдүүр өнгөрч явтал хонь нь майлалдан үргэж гэнэ.

	Эхнэр нь:

	— Юу дуугараад байна вэ? гэхэд нөхөр нь

	— Хурдан явъя. Баяныг чөтгөрүүд барьж байна. Биднийг бас барьж авч магадгүй гэв. Тэгээд гэртээ ирээд алтаа нуучхаад эхнэртээ

	— За чи минь, Татьяна минь! Алтны тухайд хэнд ч, юу ч хэлж болохгүй шүү гэж анхааруулав.

	— Би яалаа гэж энэ тухай үг дуугарах вэ? Чи санаа зовсны хэрэггүй гэж эхнэр нь тайтгаруулав.

	Өглөө босож цайгаа уусны дараа эхнэр нь гадаа гарчээ. Айлын авгайчууд түүнийг хараад:

	— Татьяна, чи өнөөдөр яагаад ийм эрт босоо вэ? гэж шалгаахад,

	— Шөнөжингөө амарч чадаагүй юм чинь аргагүй шүү дээ гэж. Татьяна хэлэв.

	— За тэгээд шөнөжингөө юу хийгээ вэ? гэж авгайчууд үг өдөхөд:

	— Манай нөхөр ойгоос эрдэнэ олсон. Бид хоёр түүнийг авчрах гээд шөнөжингөө явлаа шүү дээ гэж хэлэхийг сонссон авгайчуул өдөржингөө алтны тухай яриа болов. Энэ яриа баян эзний чихэнд аль хэдий нь хүрчээ. Ингээд алт олсон тариачныг дуудан ирүүлэх зарлиг буулгав гэнэ. Тариачин яваад очвол, баян:

	— Алт олсон тухайгаа надад яагаад дуулгаагүй билээ хө? гэж асуухад, тариачин:

	— Ноёнтон минь! Уучлаарай, тэр алт мөнгийг чинь би огт мэддэггүй амьтан шүү дээ гэв. Баян уурлаж:

	— Эрдэнэ олсон тухайгаа эхнэр чинь тосгон даяар зарласан байхад чи бас нууна гэнээ хө гэж зандрахад, тариачин эр:

	— Манай эхнэр бол учиргүй чалчаа амьтан шүү, санаанд орсон юм бүхнээ л бурдаг юм чинь гэж учирлав. Эзэн нь түүний эхнэрийг дуудуулан:

	— Нөхөр чинь алт олсон уу? гэхэд, Татьяна

	— Тиймээ гэж толгой дохив. Эзэн:

	— Та нар тэгээд тэр алтыг харанхуй шөнөөр гэртээ авчирсан биз дээ гэхэд нь Татьяна:

	— Жа тиймээ, эзэнтэн гэв. Эзэн

	— Тэгвэл хаана нууснаа хэлээдэх гэхэд, Татьяна

	— Эхлээд бид хоёр битүү ой дундуур явцгаасан. Тэндхийн мод болгонд сайхан бин дүүжлээстэй байсан. 

	Үүнийг дуулсан эзэнтэн

	— Бин гэнэ ээ? гэж дуу алдан гайхан асуув.

	— Тийм ээ. Бингийн үүл гэгч нь хайрласан юм байхгүй юу? Тэгээд туулайд тавьсан зангаа эргэсэн чинь дотор нь нэг том загас орчихсон байв. Цааш яваад загасанд тавьсан торыг үзэхэд түүнд туулай орчихсон байлаа. Туулайгаа авч нэг их хол явалгүй манай нөхөр эрдэнэ олсон юм байхгүй юу? Ингээд л бид хоёр нэг нэг шуудай алт үүрээд буцах замдаа танай хажуугаар гарсан. Тэр үед таныг чөтгөр барьж байсан гэж Татьяна хэлэв.

	Баян эзэнтэн үүнийг сонсоод галзууртлаа уурлаж: 

	— Усан тэнэг эмийг хурдхан зайлуул! Хурдхан зайлуул! гэж хашхирав. Тариачны инээд хүрч:

	— За манай эхнэрийн тэнэгийг та одоо л мэдээ биз. Энэ чинь санаанд орсноо солиорчихдог амьтан учир итгэхэд бэрх шүү эзэнтэн минь гэв.

	— Би чамд итгэлээ. Одоо гэртээ харьж болно гэж эзэн нь хэлэхэд, тариачин эр түүний гараас мултарсандаа хязгааргүй баярлан гэртээ харьсан гэдэг.

	 


АЛТАН АЛИМ

	 

	Манай хаан, худал хэлж үнэхээр чадсан хүнд алтан алим хайрлах гэнээ гэсэн яриа газар сайгүй тарж гэнэ.

	Ингээд газар газраас олон хүн хааныд бараалхаж, хаанд янз бүрийн худал үг хэлэхийг сонссон хаан:

	— Та нарын ярих үлгэр сонин л юм байна. Худал зүйл ердөө ч алга, дандаа л үнэнийг яриад байна даа гээд буцаадаг байв.

	Нэг өдөр жижигхэн торх барьсан сайхан залуу хаанд бараалхаж:

	— Хаантан минь, танаас би нөгөөх алтан зоосоо авахаар ирлээ гэхэд, хаан дуу алдан:

	— Ямар зоос, юуны чинь зоос вэ? гэж хашхирав. Залуу эр

	— Яагаа вэ? Та надаас долоо хоногийн өмнө зээлж авсан шүү дээ гэж сануулахыг оролдов. Хааны дуу улам чангарч:

	— Чи ёстой худал хэлж байна. Би чамаас юу ч зээлж аваагүй шүү хө гэв. Залуу эр:

	— Хэрэв тийм бол та айлдсан ёсоороо худал хэлсэнд минь алтан алимаа хайрлана биз дээ гэв. Хаан хэсэг бодсоноо:

	— Би санахыг хичээе гэж булзааруулав. Тэгэхэд залуу эр:

	— Хаантан минь! Хэрэв та санасан бол миний торхыг зоосоор дүүргээд өгөөрэй гэхэд нь хаан арга буюу залууд алтан алим өгсөн гэдэг билээ.

	 


БАЯН ЯДУУ ХОЁР

	Болгар ардын үлгэр

	 

	Нэг баян тариачин нэг удаа ядуу хөршөө дуудаж, газар хагалж өгөөч гэж гуйжээ. Ядуу тариачин нь:

	— Хэдий болтол хагалах юм бэ? гэхэд баян нь

	— Нар шингэтэл хагал гэж гэнэ. Ядуу эр

	— Шанд нь юу өгөх гэх вэ? гэж асуухад, баян

	— Үнэхээр сайн ажиллах юм бол нэг шуудай гурил өгсөн ч яах вэ гэж амлаж гэнэ.

	Ядуу эр баяны газар дээр очоод тун хичээнгүйлэн борви бохис хийлгүй өдөржин ажиллаж гэнэ. 

	Нэг мэдэх нь ээ нар шингэсэн байж гэнэ. Газрынхаа хагасыг хагалчихсан байв. Өнөөдөр их ажил хийлээ гэж бодож байтал баян ирж: 

	— Болоогүй байна! Дүү минь, нар шингэсэн боловч нарны дүү сарыг харж байгаа биз дээ. Сарны гэрэлд ажлаа хийж дуусгахгүй бол шуудай гурил чинийх болохгүй шүү гэж анхааруулжээ.

	Ядуу эр шөнөжин сарны гэрэлд ажиллаж өглөөний нар тусах үес ажлаа дуусжээ. Харин баян шөнөжингөө унтаж гэнэ. Тэгээд сэрмэгцээ:

	— Одоо чи надаас гурил авах эрхтэй боллоо. Харин гэртээ харьж шуудайгаа аваад манай гурилын тээрэм дээр очоорой гэжээ.

	Ядуу эр гэр рүүгээ яаран гүйж, нэг том шуудай авч ирээд:

	— Миний энэ шуудайг гурилаар дүүргэж өгөх юм байгаа биз дээ гэхэд нь баяны нүд орой дээрээ гарч:

	— Чи чинь ийм том шуудай хаанаас аваад ирсэн бэ? Би чамд хүүдий дүүрэн гурил бэлдсэн шүү дээ гэжээ. Ядуу эр бодол болсноо:

	— Энэ том шуудай чинь хүүдийний ах нь байхгүй юу гэв. Баян хариуд нь:

	— Яаж хүүдий ийм ахтай байх вэ? гэж тэвдэв.

	— Нар сар ах дүү байхад чинь уут, шуудай хоёр ах дүү байлгүй яах вэ дээ гэж энэ ядуу эр ажиг ч үгүй хэлэв. Ийнхүү баян түүнд арга буюу том шуудай дүүрэн гурил өгөх болжээ.

	 


УХААНТ ТУУЛАЙ˗РАББИТИЙН ТУХАЙ ҮЛГЭР

	Америкийн индианчуудын үлгэр

	 

	Раббит хэмээх туулайн ухаантай болохыг нь ан амьтад хаа сайгүй л магтана. Раббит туулай бие жижиг, чадал муутай тул илүү их ухаантай болох гэж хичээнэ. Хөөрхий туулайг бусад ан амьтад бишгүй дээрэлхдэг ажээ.

	Раббитыг хайрлан өрөвдөх амьтан гэвэл түүний эмэг эх Мамми˗Бамти гэгч туулай юм санжээ. Мамми˗Бамти ухаалаг, илбэчин туулай байжээ. Мамми˗Бамти бүүр хол бөглүү ойд амьдардаг гэнэ.

	Раббит эмээгийндээ очих замдаа туйлын их ядарчээ. Раббит өгүүлрүүн:

	— Мамми˗Бамти минь! Би урт зам туулж маш ядарч ирлээ. Гэхдээ тантай уулзсандаа хязгааргүй баярлаж байна.

	Мамми˗Бамти хариуд нь:

	— Хүү минь! Бүжинхэн минь! Чи чинь яагаад ингэж явна вэ? гэж гайхан асуув. Раббит

	— Хайрт эмээ Мамми˗Бамти минь! Танаас туслалцаа авахаар яваа нь энэ гэхэд нь Мамми˗Бамти,

	— За тэгээд ямар туслалцаа авах нь вэ? гэхэд

	— Эмээ минь! Би тийм ч их ухаалаг амьтан биш юм. Яагаад гэвэл амьтад надад дээрэлхээд болохгүй байна. Тэгэхээр та намайг илүү их ухаантай болгож хайрлаач гэж гуйжээ.

	Хөгшин туулай хэсэг бодсоноо:

	— Би чамд тус хүргэлгүй яах вэ? Тэр модон дээр суугаа хэрмийг бариад эмээдээ аваад ир, хүү минь! гэв.

	— Би бол чадал муутай амьтан, гэхдээ тэр хэрмийг бариад ирж дөнгөх байхаа. Надад та нэг шуудай өгчихгүй юу гэж Раббит болгоомжлон хэлэв. эмээгийнхээ өгсөн шуудайг толгойдоо углан хоёр бөөрөнхий чулуу аваад хэрэм байгаа мод уруу очив. Модны хажууд хэсэг сууснаа нөгөө хоёр чулуугаа хооронд нь харшуулав.

	Хэрэм туулайг хараад «Хөөе» гэж хашхирав.

	Раббит туулай чулуугаа харшуулсаар л байв. Хэрэм модны оройгоос нэлээд доошоо бууж ирээд «Сайн уу?» гэж асуув.

	Раббит туулай түүнийг ажигласан янзгүй нөгөө л тоглоомоо тоглоно.

	Хэрэм бүр модноос бууж дэргэд нь ирээд:

	— Чи чинь хэн гэгч вэ? гэж шохоорхон асуухад, туулай

	— Дики, Дикизак! гэв. Хэрэм:

	— Чи шуудайн дотор юу хийгээд байна? гэж сониучирхав. Туулай:

	— Самар цөмж байна гэж хариулав. Хэрэм:

	— Би ч гэсэн самар цөмөх юм сан гэв. Туулай:

	— Бололгүй яах вэ. Тэгвэл чи энэ шуудайд ороод ир гэхэд нь сайх хэрэм эхэндээ эргэлзсэн боловч зориг гаргаж шуудай руу гүйж оров. Аргатай туулай хэрмийг Мамми˗Бамти эмээдээ авчирч өгчээ.

	Раббитын авчирсан хэрмийг Мамми˗Бамти шуудайнаас гаргаж ойд нь буцаагаад хэлсэн нь:

	— Раббит чи үнэхээр ухаантай хүү юм! Тиймд чамаас дахиад нэг зүйл хүсмээр байна. Чи Буссард хэмээх шувууны сүүлнээс нь ганц өд таслаад ирээрэй. Хонгор хүү минь ингээд явж үзээрэй дээ гэжээ.

	Энэ удаад Раббит итгэл муухан нэг л амжихгүй байхаа даа гэсэн бодолтойгоор явж гэнэ. Яах учраа олж ядан хэсэг бодоод ямар ч л гэсэн үнэгийг олж уулзахаар эрэлд гарав.

	Тэгээд үнэг гуайг олж уулзаад хэрэг явдлаа хэлжээ. Тэр үед үнэг туулай хоёр сайн нөхөд байсан тул үнэг: «Чиний хэргийг би бүтээж өгье» гэж Раббитад инээмсэглэн байж амлажээ. Ингээд үнэг амьтдын зам дээр үхсэн мэт хэвтэхэд Раббит түүний малгайг барьчхаад «Үнэг ах минь өөд болчихлоо! Үнэг ах минь өөд болчихлоо! Яая даа олон түмэн минь!» гэж тэвдсэн дуугаар хашхирав.

	Раббитын энэ дууг сонсоод амьтад ирж үнэгийг гэрт нь аваа˗ их гэхэд нь Раббит өгүүлрүүн: «Бид нар Буссард шувууг хүлээх учиртай. Одоохон тэр ирэх ёстой»

	Төдий удалгүй Буссард шувуу ойн тэртээгээс ниссээр үнэгний дэргэд ирж буув. Овжин туулай Буссардын ард гүйж гарангуут сүүлнээс нь нэг өд сугалж аваад зугтаав. Буссард шувуу учиргүй уурлаж зальт туулайг базаж хаяхаар хөөсөн боловч тийм ч амархан барьж чадахгүйгээ мэдээд буцаж ирсэн чинь үнэг аль хэдий нь босоод алга болсон байлаа.

	Раббит Буссард шувууны өд барьсаар Мамми˗Бамти эмээдээ ирж:

	— За таны хүссэнийг дахиад биелүүллээ. Ингэхэд та надад ухаан нэмж хайрлах болсон биз гэв. Мамми˗Бамти:

	— Раббитаа! Чи чинь бүхнээс ухаалаг амьтан байна шүү дээ. Ийм болохоор чамд үүнээс илүү ухаан хэрэггүй. Гэхдээ чамаас бас нэг зүйл хүсье. Эндээс холгүй газарт могой эгч чинь амьдран суудаг. Хүү минь чи түүний хортой хэлийг надад авчирч өгвөл тун сайн байна даа гэв.

	Могойн хэлийг ямар аргаар сугалж авах билээ хэмээн гүн бодол болсоор гэрээс гарч гэлдрэв. Ингээд бас л үнэг ах дээрээ очиж туслалцаа гуйхаар шийдэв. Яваад очсон чинь үнэг:

	— Туулай минь! Үнэнийг хэлэхэд би могойд хүрэхээс айж байна. Чамд тус болж чадахгүй нь ээ! гэжээ. Хөөрхий туулай арга мухардан буцаж эмээдээ ирж түүнээс зөвлөгөө авахыг хүссэн боловч Мамми˗Бамти «Надад мэдэх юм юу ч байхгүй» гээд ер хэлж өгсөнгүй.

	Раббит урамгүйнхэн ой уруу эргэж явах замдаа нэг арга сэдэж түүндээ баярлаж үсэрч дэгдэв. Тэгээд нэгэн мод олж түүний давирхайгаар том гэгчийн бөмбөлөг хийж гэнэ. Ингээд Раббит ятуу шувуунд очиж өд гуйжээ. Ятуу түүний хэлснээр өд өгч гэнэ. Раббит нөгөө бөмбөлгөө ятууны өдөөр бүрж шувууны ангаахай хийгээд түүнийгээ утсаар оосорлож могойны нүхний хажууханд тавиад сахиж суув.

	Тэгтэл могой нүхнээсээ сугарч «ангаахай» уруу хүзүү сунгахыг туулай хараад утасны үзүүрээс чангаан түүнийгээ хөдөлгөв. Могой амаа том гэгчээр ангайлган ухасхийж давирхайн бөмбөлөгт хорт хэлээ шигтгэв. Могойн хэл нь давирхайн бөмбөлөгт наалдаж хаашаа ч үгүй болжээ. Энэ үед туулай бутны цаанаас босож ирээд «Могой эгчээ та чинь юу болоод байна вэ?» гэж санаа зовсон дүр үзүүлэн асуув.

	Могой хариуд нь үг хэлэхийг хүссэн боловч хэл нь хөдлөхгүй болсон тул дуугарч чадсангүй.

	— Таны хэлийг сугалахаас өөр аргагүй болжээ гэж Раббитийг хэлэхэд арга нь барагдсан могой:

	«Тэг, тэг» гэж толгойгоо дохижээ.

	Раббит могойны хэлийг суга татан авч эмээдээ авчирч өгөв.

	Могойн хэлийг үзсэн эмээ нь туулайг илбэчин хэмээн магтаж:

	— Раббит хүү минь! Чамд одоо байгаагаас чинь илүү ухаан байхын хэрэггүй юм байна. Хэрэв чи үүнээс илүү ухаантай болчихвол ойн амьтдад аюул учруулна гэж хэлжээ. Үүнийг сонссон Раббит:

	— Тэгвэл би чинь энэ ертөнц дээр бүхнээс ухаантай нь юм шив дээ гэж онгироход нь Мамми˗Бамти түүнийг шилэн хүзүүнээс нь базаж:

	— Хонгор Раббит минь! Чи сагсуурч болохгүй. Яагаад гэвэл тэнэг амьтад л сагсуу зантай байдаг юм. Чи бол ухаалаг учир хэзээ ч сагсуурч болохгүй гэжээ.

	Үүнийг сонсоод Раббит хязгааргүй баярлан бут уруугаа дэгдэн оджээ.

	МАЛГАЙ ДООРХ ШОНХОР

	Орос ардын үлгэр

	 

	Эрт урьд цагт хоёр хүүтэй нэгэн авгай аж төрөн суудаг байжээ. Тэгтэл том хүү нь нас барж гэнэ. Бага хүү нь газар үзэж нүд тайлахаар гэрээсээ гарч хол явжээ. Тэгтэл тэднийд нэг цэрэг ирээд:

	— Намайг өнөө шөнө хонуулаач сайн санаат эх минь гэхэд авгай хариуд нь

	— Ороо ор! Хаанаас явж байгаа хүү вэ? гэж асуув.

	— Миний нэр хэн ч биш. Би нөгөө ертөнцөөс ирлээ гэж цэрэг хариулав.

	— Аа тийм үү. Тэгвэл чи манай том хүүтэй тааралдсан биз гэв. Цэрэг:

	— Тааралдах нь байтугай нэг гэрт хамт байсан гэв.

	— Тэгвэл чи хүүгийн минь тухай ярихгүй юу?

	— Танай хүү тогоруу маллаж байгаа. Тогорууг талд ч, тэнгэрт ч хариулдаг юм.

	— Тогоруу хариулах нь хэр сайхан ажил вэ?

	— Тааруухан шүү. Тогоруунууд чинь дандаа бие биеийнхээ араас гүйлддэг ер тогтворгүй амьтан шүү.

	— Миний хүүгийн хувцас ч ноорч гүйцсэн байх даа?

	— Тийм ээ навсайж гүйцсэн байна билээ.

	— Тэгвэл энд байгаа хувцаснуудыг нь чамаар өгч явуулна. Бас хэдэн мөнгө явуулъя. Чи аваачиж өгөөрэй. Ач тусыг чинь хэзээ ч мартахгүй шүү.

	— Аваачиж өгөлгүй яах вэ. Та надаар өгүүлээрэй,

	Ийнхүү танихгүй цэргээр хувцас хунар, мөнгө өгүүлсэн юм санжээ.

	Өдөр хоног ээлжлэн нэлээд хугацаа өнгөрсний дараа бага хүү нь гэртээ ирж гэнэ. Тэр ээжээсээ:

	— Ээж минь ямар шүү амьдарч байв даа? гэж асуухад ээж нь:

	— Муугүй л сууж байна даа. Чамайг явсны дараахан нэгэн цэрэг манайд ирээд явсан. Нэр нь хэн ч биш. Өөр ертөнцөд амьдардаг гэнэ. Тэнд ахтай чинь цуг байдаг гэнэ. Тэгээд би ахын чинь хувцас хунарыг хэдэн мөнгөний хамт тэр цэргээр өгч явууллаа. Их сайхан завшаан таарсан шүү гэв. Хүү хариуд нь:

	— Яах гэж та ийм тэнэг явдал гаргана вэ? Би одоо явлаа. Танаас тэнэг хүн энэ хорвоод байхыг олж чадвал би буцаад ирнэ. Хэрэв олж чадахгүй бол би эргэж ирэхгүй, бид хоёр уулзалдахгүй болно гэж хэлээд явжээ. Хүү явсаар нэг тосгонд хүрч ирэв. Тосгоны эзний гахайн хашаа дотор торойнуудтай нэг мэгж байхыг хараад түүнд очлоо. мэгжтэй юм ярьж байхыг цонхоор харчхаад эзний эхнэр нэг зарцдаа хандаж:

	— Хүүе ээ! Тэр мэгжтэй ярилцаж байгаа хүний үгийг сонсоод ирээрэй гэж тушаав.

	Зарц авгай тэр хүн дээр гүйж очоод:

	— Та яагаад гахайтай ярилцаад байна вэ? гэхэд

	— Энэ мэгж чинь манай авгайн эгч байхгүй юу. Маргааш манай хүү хурим хийнэ. Ингээд би хадам эгчийгээ хурамд урьж байна даа. Үүнийг эзэнтний хатагтайд очиж хэлнэ биз гэв. Зарц гүйн ирээд энэ үгийг хатагтайд хэлэхэд нь

	— Ийм тэнэг хүн гэж ер байх уу. Миний хувцсыг мэгжинд өмсгөөд сүйх тэргэнд торойнуудтай нь хамт суулгаад явуул гэж хатагтай зарлиг буулгав.

	Ийнхүү сүйх тэргэнд мань эр гахайтай хамт суугаад ойн зүг явлаа.

	Орой эзэнтнийг гэртээ ирэхэд авгай нь өдрийн болсон явдлыг тоочиж инээд алдан байв. Эзэнтэн гайхаж

	— Чи тэгээд гахайгаа өгөөд явуулсан уу? гэж асуухад, хатан:

	— Тэгэлгүй яах вэ хонгор минь! Харин бүр мэгжид өөрийнхөө хувцсыг өмсгөөд сүйх тэргэнд суулгаад явуулсан гээч гэж сайрхав. Нөхөр нь:

	— Тэр хүн хаанаас ирснийг чи мэдсэн үү? гэхэд авгай нь

	— Мэдээгүй гэж хэев нэг хэлэв.

	— Тэр хүн тэнэг биш харин чи л ёстой усан тэнэг юмаа. Тэр чинь тун зальтай хүн байна. Одоохон түүнийг араас нь мөрдөнө гэж уурлан хэлэв.

	Морин төвөргөөн сонсоод мань эр нөгөө эзэнтэн хөөж байна гэдгийг мэдэж, тэрэгтэй морьдоо ой дотор нуугаад өөрөө зам дээр малгайгаа газарт тавиад сууж байв. Эзэнтэн хүрч ирээд:

	— Сүйх тэргэнд гахай суулгасан тариачин харагдаагүй биз? гэж асуухад мань эр:

	— Харсан, харсан гэж дуугарав.

	— Тэр хаашаа явсан бэ? гэж эзэнтнийг асуухад

	— Хэр баргийн хүн олохооргүй тийм л бэрх замаар явсандаа! гэж хариулав. Эзэнтэн:

	— Дүү минь чи хойноос нь яваад түүнийг надад барьж авчраад өгөөч! Би бүр ядраад явах тэнхэлгүй болчихлоо гэв.

	— Үгүй ноёнтон минь! Би эндээс хөдлөх аргагүй шүү. Миний малгай дотор шонхор шувуу байгаа гэхэд эзэнтэн:

	— Чи тэр танхай этгээдийг миний гарт оруулж өгвөл гурван төгрөгөөр шагнуулна гэв. Хариуд нь мань эр:

	— Гурван төгрөг бол их л мэнгэ юм, ноёнтон минь! Гэхдээ л энэ шувуу маань гурван төгрөгөөс ч илүү үнэтэй шүү дээ. Бас тэгээд алдчихвал яах юм бэ? гэж тунирхав. Эзэнтэн:

	— Шувуу чинь ямар үнэтэй юм бэ? гэхэд нь

	— Гурван зуун төгрөг гэв.

	— Хэрэв шувуу чинь алдагдвал би гурван зуун төгрөгөөр төлж өгнө гэж эзэнтэн ихэмсгээр хэлэв. Үүнийг сонсоод мань эр:

	— Та тэгвэл гурван зуун төгрөгөө одоо өгөөрэй. Дараа нь өгнө гэдэгт би итгэхгүй байна гэв.

	— Чи яасан хүн бэ? Итгэхгүй байгаа бол мөнгөө урьдчилаад өгье гэж эзэнтэн зөвшөөрөв. Нөгөө эр эзэнтний мөнгийг нь аваад морийг нь унаад яваад өгчээ. Эзэнтэн тэндээ сууж нэлээд хүлээснээ нойр нь хүрч унтжээ.

	Нойроо ханатал унтаад сэрсэн чинь нөгөө хүн ирээгүй байв. Тэгээд түүний малгай дор ямар шувуу байгааг үзэхээр, орхиод явсан малгайг нь авсан чинь юу ч байсангүй.

	Өчигдөр хатныг нь хуурсан хүн, өнөөдөр өөрийг нь залилж эмээлт морийг нь унаад явчихлаа гэдгийг сая л ойлгожээ.

	Мань эр гэртээ ирээд:

	— Танаас тэнэг хүн энэ ертөнцөд байхыг би олж мэдлээ. Тэр надад гурван морь хөллөсөн сүйх тэрэг, гурван зуун төгрөг, торойтой мэгж зүв зүгээр бэлэглэсэн шүү гэж ээждээ ярьсан гэнэ.

	 


СААРАЛ МОРЬ 

	Орос ардын үлгэр

	 

	Эрт урьд цагт гурван хүүтэй өвгөн байжээ. Хоёр том хүү нь ажилсаг хичээнгүй хүмүүс байсан ажээ. Тэд ажлын бус өдөр гоёлын хувцсаа өмсөж гудамжаар зугаална. Ийнхүү тэднийг явж байхыг харсан хүн болгон л хүндэтгэдэг байжээ. Харин отгон хүүг нь «Тэнэг Иван» гэцгээдэг байлаа. Тэр хааяа ойд явж мөөг түүх дуртай бөгөөд гэртээ байх үедээ юу ч хийдэггүй дэмий сууж өдрийг өнгөрөөдөг гэнэ.

	Эцэг нь насан эцэслэхийн өмнөхөн гурван хүүгээ дуудаж «Хүүхдүүд ээ! Намайг өөд болохоор та гурав миний шарил дээр гурван шөнө дараалан ирээрэй. Тэгэхдээ талх авч ирэх юм шүү» гэж захисан юм санж.

	Ингээд эцгийгээ нас барахад нь хоёр том хүү нь захисныг нь биелүүлсэнгүй. Тэд отгон дүүгээ эцгийнхээ шарил уруу явуулжээ. Ийнхүү «Тэнэг Иван» гурван шөнө дараалан эцгийнхээ шарил дээр талх барьж ирэв.

	Гурав дахь шөнө эцэг нь босож ирээд хэлсэн нь:

	— Хайрт үр минь чи над дээр гурван шөнө дараалан ирлээ. Одоо чи надаас бэлэг авах учиртай. Буцах замдаа «Шувуун саарал морь минь! Чандага цагаан морь минь! Эзэндээ түргэн ирээч! Би чамайг хүлээж байна. Чиний итгэлт эзэн болж чадна» гэж дуудаарай. Үүнийг дуулаад шувуун саарал гүйж ирэх ёстой. Тэгэхээр нь чи хурдхан очоод баруун чих уруу нь гүйж ороод зүүн чихээр нь гараад ирдэг юм шүү. Ингэсэн байхад чи энэ дэлхийн хамгийн сайхан залуу болж хувирна. Тэгээд л шувуун саарлаа унаад дуртай газар уруугаа давхиарай хүү минь гэхийг сонссон Иван хүү эцэгтээ талархан гэрийн зүг буцав. Гэртээ ирэхэд хоёр ах нь

	— За чи эцэгтэй уулзав уу? гэхэд Иван

	— Тэгэлгүй яах вэ гэж хариулав. Ах нар нь

	— Аав чамд юун тухай ярьсан бэ? гэхэд нь Иван

	— Та нар миний шарил дээр дахин ирэхийн хэрэггүй гэж хэллээ гэв.

	Яг энэ үеэр эзэн хааны гүнжийг эхнэрээ болгохоор тив дэлхийн сайхан залуус цуглан өрсөлдөж байгаа тухай яриа дэгджээ. Хааны гүнж ордны нээлттэй цонхны дэргэд суух бөгөөд цугласан эрчүүдээс самбаа гарган морьтойгоо дээш үсэрч гүнжийн хацрыг үнсэж чадсан тэр хүн л түүнийг эхнэрээ болгох болзолтой ажээ. Хааны хүргэн болсон хүн түүний хөрөнгө, баялгийн тэн хагасыг өвлөх ёстой гэнэ. Үүнийг сонсоод Иваны хоёр ах нь байдгаараа гоёж гоодоод хааны ордонд очихоор бэлтгэж байхад нь отгон дүү нь

	— Та хоёр намайг дагуулаад явахгүй юу? гэж гуйжээ. Хоёр ах нь

	— Тэнэг Иван минь ойд очиж мөөг түүсэн чинь дээр биз дээ. Чамайг хараад хүмүүс шоолох байлгүй дээ гээд дагуулсангүй гэнэ. Иван хүү гуньж гутарч ганцаараа хээр гарч эцгийн хэлснээр: «Шувуун саарал морь минь! Чандган цагаан морь минь! Би чамайгаа хүлээж байна. Чиний итгэлт эзэн чинь болж чадна» хэмээн хашхирав.

	Тэгтэл тэнгэрээс унасан юм шиг сайхан саарал морь хажууд нь ирээд: «Чи юу хүснэ вэ?» гэж асуужээ.

	Иван шууд л баруун чих рүү нь харайн орж зүүн чихээр нь гараад ирсэн чинь хорвоод хосгүй сайхан залуу болсон байв. Ингээд Иван хүү сайхан саарал морио унаад хааны ордон уруу хатируулав.

	Иван хүүг хааны ордонд ирэхэд нь олон хүн цуглачихсан байв. Хааны гүнжийн үзэсгэлэн гоог хэлээд барамгүй, тэр ордны цонхоор харагдаж байв. Хаан эцэг нь цугларсан олонд хандаж:

	— Миний охиныг эхнэр болгохоор зорьж ирсэн олон сайхан залуусын хэн нь хүч чадалтай, авхаалж самбаатай болохыг үзэхээр бид хүлээж ядан байна гэв.

	Хүч чадал, авхаалж самбаагаа сорихоор ирсэн олон сайхан залуус унасан хүлэг мориндоо ташуур өгөн хааны ордныг тойрон давхилдах боловч гүнжийн хацарт хүрч үнсэж чадах хүн гарсангүй. Иваны ах нар ч бас чадсангүй. Харин Иван хүү гурван удаа харайлгаж сүүлчийн удаа гүнжид хүрч хацрыг нь үнсэхэд гүнж балмагдан Иваны дух уруу бөгжтэй гараараа цохижээ.

	Үүнийг харсан хүмүүс «Тэр залууг бариад ав! Бариарай!» гэж шуугилдсан боловч Иван хүү аль хэдий нь давхин холдож, хээр очоод мориныхоо зүүн чих уруу ороод баруунаар нь гарч хуучин янздаа хувирав. Ингээд сайхан саарал морь давхиж одоход Иван гэртээ ирээд духаа алчуураар боогоод орон дээрээ хэвтэн нойрсчихжээ.

	Удалгүй түүний ах нар гэртээ ирэв. Өнөөдөр тэд юу үзэж харсан тухайгаа ам булаалдан: Мөн ч олон сайхан залуус тэмцэлдлээ. Тэдний дундаас хамгийн өндөрт хүрч, хааны гүнжийг үнссэн тэр залуу мөн ч азтай шүү. Тэгээд тэр залуу нүд ирмэхийн зуур хаашаа алга болсон бэ? гэж ярьцгаав.

	Иван хүү орон дээрээс өндийж

	— Тэр залуу чинь би биш гэж үү? гэхийг сонсоод ах нар нь зэвүүцэн

	— Тэнэг минь! Тэнэг хүн дандаа л солиотой юм ярьдаг юм. Зүгээр шиг хэвтсэн чинь дээр шүү гэж зандрав.

	Тэгэхэд нь Иван хүү духаа боосон алчуураа аваадахсан чинь гэгээ тусаад иржээ. Ах нар нь

	— Тэнэг минь чи юу хийгээд байна вэ? гэж сандран хашхиралдахад нь Иван хүү юу ч дуугарсангүй.

	Түүний маргааш хаан албат иргэддээ зориулан зоог барихад Иваны ах нар нь байдгаараа гоёж гоодож түүнд очихоор бэлтгэв. Иван хүү

	— Намайг аваад яваач ах нар минь! гэж гуйхад

	— Чамайг хараад хүмүүсийн инээд нь хүрэх байлгүй дээ. Түүний оронд чи зүгээр мөөгөө идээд гэртээ байсан чинь дээр гэж хэлээд орхиод явцгаав. Ингээд хоёр ах нь сайн морьдоо унаад явжээ.

	Иван хүү энэ удаа явган явж, хааны ордонд очоод хамгийн доод суудалд сууж гэнэ.

	Энэ үед хааны зүйрлэшгүй үзэсгэлэнт гүнж цугласан олны өмнүүр явж өчигдрийн үнссэн залууг эрсээр Иваны дэргэд ирэв. Иваны хувцас нь уранхай цоорхой, үс нь сэгсгэр ер нь доожоо муутай ч гэсэн гүнж түүнийг шохоорхон:

	— Та яагаад духаа алчуураар боосон юм бэ? гээд алчуурыг автал нь түүнээс гэрэл гэгээ цацрав. Гүнж дуу алдан:

	— Миний заяаны хань энд байна гэж хашхирав.

	Энэ үед эцэг нь хүрч ирээд:

	— Энэ муухай амьтан чиний заяаны хань байж чадахгүй гэхэд

	Иван хүү хаанд хандаж:

	— За яах вэ би одоохондоо ноорхой жаал харагдаж байгаа байх. Харин хувцсаа солиод ирвэл арай өөр байх байлгүй дээ гэв. Ингээд Иван хүү гүйж гараад «Шувуун саарал морь минь! Чандган цагаан морь минь! Би үнэнч эзэн чинь болж чадна» гэж дуудав. Саарал морь нь гэнэт гарч ирэхэд Иван хүү баруун чихээр нь ороод зүүнээр нь гараад хосгүй сайхан залуу болон хувирлаа. Тэнд цугларсан олон түмэн түүний сайхныг шагшин магтаж, сайхан найрлаж гэнэ.

	 


ЗАГАСЫГ ЖИВҮҮЛСЭН НЬ

	Англи ардын үлгэр

	 

	Хаврын нэгэн өдөр Готхэмийн загасчид цуглаж барьсан загасаа хэрхэх тухай яриа болцгоож гэнэ. Тэдний нэг нь

	— Барьсан загасаа бүгд цөөрөмд аваачиж хийе. Ирэх хавар бид тэндээс маш олон загас барих болно гэж санал гаргажээ.

	Бусад нь түүнийг зөвшөөрч, загасаа цөөрөмд аваачиж хийхээр хотын төвд байдаг цөөрөм уруу яаран гүйлдэв. Тэд барьсан загасаа цөөрөмд аваачиж тавиад дараа жил нь түүнээсээ олон загас барьж элбэг дэлбэг амьдарна гэж итгэжээ.

	Нэг жил өнгөрч загасчид нөгөө цөөрөмд очоод ганцхан том могой загас барьжээ. Тэд, ноднингийн тавьсан загаснуудыг энэ золиг идсэн гэж могой загасыг зүхэж түүнээс өшөөгөө авахаар шийдэв. Тэгээд тэдний нэг нь:

	— Бид энэ муу могой загасыг алах хэрэгтэй гэхэд хоёр дахь эр:

	— Тэр зүйтэй гэж дэмжвэл, гурав дахь нь

	— Түүнийг алах алахдаа тас татах хэрэгтэй гэв.

	Тэгтэл дөрөв дэх нь

	— Могой загасыг усанд живүүлж алъя хэмээн санал болгоход «Энэ л маш зүйтэй» гэж нөгөөдүүл нь нэгэн дуугаар дэмжив.

	Тэгээд могой загасыг өөр нэг цөөрөмд аваачаад шиджээ.

	Харин могой загас амь аврагдсандаа баярлалаа гэх шиг эрх дураараа цээл усанд сэлэн одсон гэдэг.

	 


ГАР ТЭЭРЭМ

	Герман ардын үлгэр

	 

	Баян ядуу ах дүү хоёр байжээ. Ядуу нь идэх хоолгүй учир баян ахындаа ирж арга буюу хоногийн хоол гуйжээ. Энэ нь нэг бус удаагийн явдал тул баян ах нь тааламжгүй угтаж:

	— Миний хэлснийг ёсоор нь болговол чи өчнөөн их махтай болно гэхэд дүү нь:

	— Тэгэлгүй яах вэ гэж дуртайяа зөвшөөрчээ. Ах нь

	— За чи үүнийг ав! Одоо эндээс гараад махаа барьсаар чөтгөрт очоорой гэж жаахан мах өгөв. Махыг нь авсан хойноо ахын хэлснийг биелүүлэх ёстой хэмээн бодсоор дүү нь тэднийхээс гараад явжээ.

	Тэр яваад л байв. Өдөржин явсаар орой тийш цонх нь гэрэлтэй нэгэн жижигхэн байшин байхыг хараад яваад очиход нь гаднаа зогсож байсан нэг өвгөн түүнийг угтжээ.

	Мань эр түүнд хандаж

	— Та сайн байна уу? гэж мэндлэхэд

	— Сайн, сайн уу? Ийм орой болсон хойно хаа хүрэх нь вэ, хүү минь? гэж асуув. Ядуу эр:

	— Би чөтгөрийн байрыг олж очих гэж явна. Чухам хаана байдгийг мэдэхгүй учраас таамгаараа эрээд л явж байна гэж хариулав. 

	— Энэ байшин чинь тэрхүү чөтгөрүүдийн байрладаг байрны нэг мөн шүү. Энд чөтгөрүүд бий. Харин тэд чинь маханд дуртай гэдэг нь хачин шүү дээ. Мах л байвал нүдээ өгөхөөс ч тэд буцахгүй. Мах авчирсан хүн тэдэнтэй хамаагүй наймаа хийж болохгүй. Хаалганы нь цаана нэгэн гар тээрэм бий. Түүнийг л авъя гэх хэрэгтэй. Хэрэв чи гар тээрмийг нь тэднээс салгаж чадвал бушуухан л над уруу хүрээд ирээрэй. Би чамд тээрмийг яаж ажиллуулдгийг хэлж өгнө гэв.

	Ядуу эр сайн санаат өвгөнд талархал илэрхийлээд чөтгөрийн байшингийн хаалгыг тогшсон чинь «Орогтун» гэсэн дуу дуулдав. Ядуу эрийг босгоор дөнгөж алхангуут л тал талаас нь том жижиг олон чөтгөрүүд хүрээлэн түүний барьж байсан махыг нь худалдаж авахаар урьдаас нь өрсөлдөн үнэ хаялцав. Мань эр:

	— Би хоногийн хоолныхоо махыг та нарт яаж өгөх вэ? Хэрэв та нарт мах тийм их хэрэгтэй бол надад хаалганыхаа ард байгаа гар тээрмээ өг гэв. Чөтгөрүүд их л дурамжхан байж өөр хоорондоо удаан зөвлөлдсөний эцэст гар тээрмээ өгөхөөр шийдэв.

	Ядуу эр тээрмээ аваад өвгөн дээр ирэхэд нь сайн санаат өвгөн тээрмийг ажиллуулах аргыг зааж өгчээ.

	Ядуу эр тээрмээ үүрсээр гэртээ оройхон ирэхэд эхнэр нь

	— Чи чинь ийм орой болтол хааччихав аа? Идэх хоол, түлэх түлээгүй байхад хэмээн уурлав. Ядуу эр:

	— Өвгөн чинь хол яваад бас ч гэж хоосонгүй ирсэн шүү гэв.

	Тэгээд авчирсан тээрмээ ширээн дээр тавиад

	— За хонгор минь юу хүссэнээ хэлээд бай гэхэд эхнэр нь юу гэж хэлье дээ гэсэн янзтай бодсоноо: «Талх» гэж хэлэнгүүт ширээн дээр тэр дороо талх бий болов. Цааш нь хүссэн болгоноо нэрлэхэд бүгд л бий болж байв.

	Ядуу эрийн эхнэр нь санаанд орсон болгоноо хэлж дуусаад

	— Чи ийм сайхан тээрэм хаанаас олсон бэ? гэж гайхан асуухад нөхөр нь:

	— Энэ бол одоохондоо чамд хамаагүй. Харин ид шидтэй сайхан эд болохыг л мэд гэв.

	Ийнхүү тэр хоёр өдөр дараалан санаанд орсон хэрэгтэй бүхнээ бий болгов.

	Гурав дахь өдөр нь найз нөхөд, баян ахыгаа цайлахаар дуу дуулав.

	Ирсэн хүн бүр л эдний элбэг дэлбэг байдлыг гайхах бөгөөд харин баян ах нь дүүдээ атаархаж, гуравхан хоногийн өмнө гуйлга гуйгаад явж байсан мөртөө ингэж хэрхэн баяжив хэмээн байж ядан байв. Тэгээд

	— Миний дүү ямар аргаар гэнэтхэн баяжсан бэ? гэж шохоорхон асуухад дүү нь хүн амьтны дэргэд ярьж болохгүй байсан тул зочдыг явсны дараа үнэн байдлаа тоочив. Баян ах нь тэсэж ядан:

	— Миний дүү ахдаа энэ тээрмээ худалдчих. Би чамд хүссэн бүхнийг чинь хайрлахгүй өгье гэж шалж гарав. Хөөрхий дүү нь арга буюу зөвшөөрчээ.

	Шидтэй тээрмийг ах нь авсан боловч ажиллуулж чадахгүй байв.

	Бүр арга нь барагдаад эхнэртээ хандаж:

	— Чи талд очиж өвс хад. Ирэхэд чинь өдрийн хоолыг бэлдчихье гэв. Эхнэрээ явсны дараа хэвтэж байгаад унтчихжээ. Унтаж сэрээд шидтэй тээрмээ ширээн дээрээ тавиад:

	— Маш түргэн хугацаанд сүүтэй будаа их хэмжээгээр хэрэгтэй гэж хэлэв. Тээрэм ажиллаж эхэлжээ.

	Тэгээд л зогсоо зайгүй сүүтэй будаа гаргаж тэр нь сав суулга дүүргээд сүүлдээ бүр өрөөнүүдээр үер болон хальж гадагшаа урсав.

	Баян эр зогсоох аргаа мэдэхгүй тэвдээд тал уруу гүйсэн чинь сүүтэй будаа түүний араас нь дагаж урсав.

	Энэ үед талд ажил хийж байсан хүмүүс ажлаа дуусаад баян эрийн хоол авчрахыг хүлээн суув. Баяны эхнэр нь нөхөртөө үл итгэн:

	— Манай нөхөр сүүтэй будаагаа хийж чадахгүй байх. Явцгаая гэж хэлэв.

	Ингээд тэд авгайг нь даган явж байтал үдийн хоол хийхээр амласан баян маань бачимдан харайлгаж араас нь сүүтэй будаа цайвалзан урсаж байх нь харагдав. Баян:

	— Туслаарай та минь ээ! Би живж үхлээ шүү! гэж хашхичин дүүдээ ойртож ирэнгүүт:

	— Энэ гайтай тээрмээ надаас салгаарай гэж орилов. Дүү нь хариу болгон 

	— Би буцааж авахгүй! Хэрэв буцааж авбал та надад юу өгөх юм бэ? гэв.

	— Чиний хүссэн бүгдийг өгнөө! гэж баян ах нь хариу өчив.

	Тэгээд яах ч аргагүй тул их мөнгө амлав. Тэгэхэд нь дүү нь эл тээрмийг зогсоожээ. Ингээд ядуу эр их мөнгө, бас тээрэм авч сайхан байшин бариулж хүссэн бүхнээ тээрмээрээ гаргуулан авч жаргалтай сайхан амьдрах болов. Түүний гоё байшин нь далайн эрэг дээр тул хүн бүхэн бахархан сонирхохын дээр ид шидтэй тээрмийг нь үзэхийг хүснэ. Тэгээд ч түдэлгүй шидэт тээрмийн тухай яриа газар сайгүй тарсан ажээ.

	Нэгэн худалдаачин түүнээс 

	— Таны наадах тээрэм чинь давс гаргаж чадах уу? гэхэд нь

	— Чадалгүй яах вэ. Юу л хүссэнийг гаргаж чадна гэж мань эр хэлэв. Худалдаачин:

	— Хэрвээ би үүнийг худалдаад авчихвал давс эрж усан онгоцоор олон мянган бээр аялахгүй амар болох нь байна гэв. Гэвч мань эр,

	— Гар тээрмээ худалдахгүй гэж үнэнээ хэлэв. Худалдаачин .түүнээс салахгүй дагасаар байгаад олон мянган алтан зоосоор гар тээрмийг худалдан авчээ. Худалдаачин эр гар тээрмийг эзнээс нь салгаж чадсандаа баярлаад яаж ажиллуулдгийг ч асуулгүй шууд л далай уруу аваад явжээ. Усан онгоцондоо аваачаад:

	— Давс хэрэгтэй. Харин хоёрын хооронд жаалхныг гаргаад зогсчхолгүй маш ихийг шүү гэж шунаг сэтгэлээ нуулгүй хэлэв. Тээрэм зогсолтгүй ажиллан давс гарган усан онгоцыг нь дүүргээд сүйдтэй юм болов. Худалдаачин тээрмээ зогсоож ядаад уураа барьж чадалгүй хэмх цохив. Тээрмийн бутарсан хэсэг болгоноос давс гарч удалгүй усан онгоц давсаа даалгүй далайн ёроол уруу оров. Ингээд одоо ч тэр тээрмийн бутархай давс, давс л гаргасаар байдаг гэнэ.

	 


АЛТАН ЗАЛААТАЙ ДЭГДЭЭХЭЙ

	Орос ардын үлгэр

	 

	Эрт урьд цагт муур, сойр, тахианы дэгдээхэй гурав ойд нэгэн бяцхан байшинд эв найртай амьдарч байжээ. Муур, сойр хоёр түлээнд явахдаа гэрээ сахих болсон тахианы дэгдээхэйд

	— Бид хоёр алс хол явж ажил хийнэ. Хэрэв зальт үнэг ирвэл цонхоороо харагдахгүй, чимээгүй сууж байх хэрэгтэй гэж захижээ.

	Дэгдээхийг байшинд ганцаараа үлдсэнийг мэдээд үнэг гүйж ирэн цонхны цаанаас:

	 

	Алаг хөөрхөн дэгдээхэй

	Алтан залаат дэгдээхэй

	Мяндсан гоё сахал чинь 

	Мөн ч аятайхан гялалзана даа

	Царайгаа нэг харуулаач

	Чамайг би будаагаар дайлъя

	 

	хэмээн уянгалуулан дуулжээ.

	Дуунд уярсан гэнэн дэгдээхэй цонхоор шагайтал зальт үнэг дэгдээхийг шүүрч аван нүх уруугаа харайлгасанд хөөрхий дэгдээхийгээ аварчээ.

	 

	Зальт үнэг намайг авч

	Харанхуй ой дундуур

	Хар ус туулан

	Харийн газар авчирлаа.

	Хайрт нөхөд минь аваарай.

	 

	Муур сойр хоёр нь үүнийг сонсоод зальт үнэгийг хөөж очоод дэгдээхийгээ аварчээ.

	Түүний дараа нь муур сойр хоёр бас л алс холд түлээ түүхээр явахдаа дэгдээхэйдээ ингэж захижээ.

	— За чи минь цонхоор цухуйж болдоггүй юм шүү. Бид хоёр түрүүчийнхээс ч хол явах тул чиний дууг дуулахгүй байх.

	Үүнийг мэдээд зальт үнэг дахиад л хүрч ирэн

	 

	Алаг хөөрхөн дэгдээхэй

	Алтан залаатай дэгдээхэй

	Мяндсан гоё сахал чинь 

	Мөн ч аятайхан гялалзана даа

	 Царайгаа нэг харуулаач

	Чамайг би будаагаар дайлъя

	 

	хэмээн дуулав.

	Хөөрхий дэгдээхэй чив чимээгүй сууж байв. Арга мэхтэй үнэг дуугаа үргэлжлүүлэн:

	 

	Хамаг баячууд үүгээр

	Хоног будаа цацжээ.

	Эмэгчин тахиа түүнийг түүхэд

	Азарган тахиа атаархан харна

	 

	гэж дуулав.

	Үүнийг сонсоод болчимгүй дэгдээхэй цонхоор цухуйж 

	— Энэ чинь юу гэсэн үг вэ? Азарган тахиа яагаад хувь хүртэж болдоггүй юм бэ? гэж хэлэх зуур,

	Зальт үнэг ухасхийн түүнийг шүүрч аваад нүх уруугаа харайлгав.

	Хөөрхий дэгдээхэй өрөвдөлтэйгөөр:

	 

	«Зальт үнэг намайг авч

	Харанхуй ойн дундуур

	Хар усыг гатлан

	Харийн газар авчирлаа.

	Хайрт нөхөд минь аваарай»

	 

	гэж чанга хашхирав.

	Муур, сойр хоёр нь үүнийг сонсоод үнэгийг хөөж очоод дэгдээхийгээ авчирчээ!

	Удалгүй муур, сойр хоёр мөн л түлээнд явжээ,

	Тэр хоёр дэгдээхэйдээ ахин дахин анхааруулж захисан нь: «Үнэгийг битгий сонс! Цонхондоо бүү ойрт! Бид хоёр тун хол явах учраас урьдын адил чиний дууг яагаад ч дуулахгүй шүү» гэжээ.

	Муур сойр хоёр алс хол явлаа. Зальт үнэг тэр хоёрын бараа далд ормогц гүйж ирээд дуулсан нь:

	 

	«Алаг хөөрхөн дэгдээхэй

	Алтан залаатай дэгдээхэй

	Мяндсан гоё сахал чинь

	Мөн ч аятайхан гялалзана даа

	Царайгаа нэг харуулаач

	Чамайг би будаагаар дайлъя»

	 

	Хаширсан дэгдээхэй чимээ гаргасангүй. Харин зальт үнэг дахиад ийнхүү дуулав.

	 

	Хамаг баячууд үүгээр

	Хоног будаа цацлаа.

	Эмэгчин тахиа түүнийг түүхэд

	Азарган тахиа атаархан харна

	 

	Аймхай дэгдээхэй урьдын адил чимээ гаргасангүй чичрэн суулаа.

	Зальт үнэг цааш нь дуулсан нь:

	 

	Хамаг баячууд үүгээр

	Хоног будаа цацлаа.

	Эмэгчин тахиа түүнийг түүхэд

	Азарган тахиа атаархан харна

	 

	Тэнэг дэгдээхэй «Энэ чинь юу гэсэн үг вэ?» гэж орилон цохоор цухуйтал овжин үнэг түүнийг шүүрч аваад харанхуй ойн дундуур, хар ус гатлуулан харийн газар орших хавчиг нүхээ зорив... Хөөрхий дэгдээхэй уйлж хашхирсан боловч муур сойр хоёр нь хол явсан тул дуулсангүй.

	Тэд түлээгээ түүгээд оройхон ирэхэд нь дэгдээхэй байсангүй. Үнэг аваад явсныг мэдээд эрэлд гарав.

	Муур сойр хоёр явсаар байгаад үнэгний нүхийг олжээ. Муур арга сэдэж хөгжим тоглон ийнхүү дуулав.

	 

	«Уянгат хөгжим минь эгшиглээд байна.

	Клинг, линг линг.

	Ухаант үнэг гуай гэртээ байгаа л биз

	Клинг, линг, линг!»

	 

	Үүнийг сонссон үнэг сагсууран «За байз манай гэрийн үүдэнд хэн гэгч нь ингэж дуулж, хөгжимддөг билээ?» гээд нүхнээсээ гараад ирэв.

	Муур сойр хоёр зальт үнэгийг тэр дор нь барин авч балбаж нүдээд хөөрхий дэгдээхийгээ дагуулан гэртээ буцав.

	Тэгээд тэд амар сайхан жаргажээ.

	 


ТЭМЭЭЧИН АХМЕД 

	Туркмен ардын үлгэр

	 

	Ахмед гэдэг нэртэй нэгэн хүү амьдардаг байжээ. Ахмед амьдралаар ядуу боловч ажилсаг хүн байв. Ахмед насаараа тэмээ хариулжээ. Баян худалдаачид өөрсдийгөө ухаалаг хэмээн магтаж, Ахмедад гайхуулна. Харин Ахмед үүнийг нь нэг их ойшоодоггүй байжээ.

	Ахмед нэг өдөр жинчид дээр очиж баячуудаас тэд аль хэр хөлс авдгийг нь мэджээ. Нэг жинчин баян эзнээсээ хөлсөө авч чадалгүй амьдрал алдан өлбөрч гуйлга гуйж явааг ч бас харжээ.

	Ядуу жинчид арай гэж нэг юм ажлын хөлс авах болоход баячууд:

	— Энэ залхуу амьтанд яасан их мөнгө төлдөг юм бэ? гэж тоглоом шоглоом болгоно.

	Нэг удаа Ахмед хэргээр баячууд дээр ирж хэлсэн нь:

	— Ухаантай хүн л баяждаг юм бол би та нараас илүү их баян байж чадах ёстой. Үүнийг сонсоод та нарын хөх инээд чинь хүрч байгаа биз дээ гэжээ. Баячуудын нэг нь:

	— Энэ чинь манай тэмээчин Ахмед байна шүү дээ. Ухаантай хүн шүү. Даанч ядуу амьтан юм даа гэж элэг доог хийв. Тэгэхэд Ахмед тэдэнд хандаж:

	— Та нар надад итгэж миний гарт мөнгө олговол би мөн ч олон тэмээтэй болно доо гэв. Нэгэн баян өвгөн:

	— Ахмед чи мөнгөөр юу ч чадахгүй шүү дээ гэхэд нь Ахмед:

	— Би наймаа хийж үзэх гэсэн юм. Тэгээд тэнэг толгой биш гэдгээ та нарт харуулах ёстой гэв. Өвгөн худалдаачин:

	— За тэг л дээ. Би чамд мөнгө өгч өөрийнхөө өмнөөс наймаа хийлгүүлье. Нас сүүдэр минь өндөр болж тэнхээ доройтлоо. Чиний саналыг би дуртай зөвшөөрч байна. Харин наймаа хийж ирсний дараа хонжоотой л байх хэрэгтэй. Хэрвээ чи наймаа хийхдээ алдсан байх юм бол өөрийгөө ухаантай биш тэнэг болохоо харуулна гэдгийг сайн санаарай гэв.

	Ахмед, өвгөн худалдаачнаас мөнгө авч наймаа хийхээр аянд гарчээ. Тэр явсаар байгаад нэг хотод хүрч ирэн тэндхийн ядуучууд суудаг гудамжаар орж:

	— Хуучин муусайн хувцас байвал авч оронд нь алт өгнө гэж зарлав.

	Ядуучууд хуучин муусайн хувцасны тамтаг авчран өгөөд Ахмедаас алт авч байв. Ийм гайхалтай наймаа болж байгаа тухай хот даяар шуугьж, тэр ч байтугай шуналт нөгөө баян худалдаачид энэ явдлыг дуулаад Ахмедад мөнгө өгч явуулсан өвгөн худалдаачныг шоолж жиг жууг гэлцэнэ.

	Ахмедын хөсөг тэр хотод хоноод маргааш нь тэндээсээ хөдөлж аянаа үргэлжлүүлэв. Бүх худалдаачид өөр хоорондоо шивнэлдэн:

	«Ухаантай хүн болох гэж сайрхсан Ахмед маань баяны алт мөнгийг хамаагүй зарцуулчхаад ер яах гэж байгаа юм бол доо.

	Мөн ч «ухаантай» эр юм хэмээн дооглож байв.

	Тэдний энэ яриаг битүүхэндээ гадарласан Ахмед:

	— Нутагтаа буцаж очсон хойноо та нарыг би дооглох болно гэж хариу болгон хэгжүүн үг хэлдэг байжээ.

	Долоо хоног яваад жингийн цуваа нэгэн том голын захад байгаа хотод ирж буудаллав.

	Ахмедаас бусад нь хотын зочид буудал уруу явж, Ахмед ганцаараа тэмээ, ачаа бараатайгаа үлдэв. Ахмед түрүүчийн худалдан авсан хувцасны тамтгийг шатааж, үнсийг нь голын эрэг дээр цацжээ.

	Шөнө болсон хойно Ахмед голын эрэг дээр очиж суусан чинь загаснууд сүрэг сүргээрээ явж байх нь сарны гэрэлд тодхон харагдав.

	Загаснууд голын эрэг уруу сэлж тэгэхдээ бүгдээрээ л амандаа сувд зуусан болохыг тэр гайхан сонирхож алмайрна. Загаснууд бүр голын эрэг дээр гарч ирэв.

	Голын эрэг дээр үнс асгасан болохоор загаснууд зуусан сувдаа үнсэн дээр алдчихаад буцаад л ус уруугаа үсрэн орж сувд зуусаар гарч ирж тоглоно. Ийнхүү загаснуудын тоглож байгааг таашаан харж суухдаа Ахмед эрт өнгөрсөн нэгэн шөнийн явдлыг нэхэн санав.

	Тэр нь юу вэ гэвэл яг л үүн шиг олон загас сувд зуусаар голын эрэг дээр гарч ирж тогложээ. Түүнийг хараад Ахмед загасны зуусан сувдыг салгаж авах гэж тэдгээрийг хөөсөн боловч нэг нь ч баригдалгүй ус уруугаа орчихжээ. Ийнхүү Ахмед голын эрэг дээр нэлээд орой болтол сууж байгаад буцсан юм санжээ.

	Маргааш нь Ахмед эртлэн босож голын эрэг дээр ирж нөгөө үнсэн дээр загаснуудын унагасан сувдыг түүв. Энэ үнэт эрдэнэсээ одоо нууж авч явах бэрх байв. Тиймээс Ахмед тэмээний нойтон хоргол түүж нийлүүлээд аргал болгон голын эрэг дээрээс түүсэн сувдаа түүн дотор нууж хатааж эхлэв. Ахмед энэ ажлыг бүтэн долоо хоног хийв.

	Ингээд дотор нь сувд нууж хатаасан аргалаа ачиж жинчдийн буудалд ирсэн чинь нөхөд нь Ахмедын сонин олзыг хараад учиргүй инээлдэн доог тохуу хийв. Ийнхүү тэд нутагтаа буцав. Замд жинчид Ахмедын ачаанд явж байгаа олзны тухай яриа болцгоож зарим нэг нь элгээ хөштөл инээнэ. Энэ үед Ахмед юу ч дуугарсангүй.

	Урт аян дуусаж жинчид нутагтаа ирлээ. Жинчид холын аянаас ямар олзтой ирэв хэмээн тэр хавийнхан бүгд л цуглав. Жинчид ачаагаа буулгасны дараа Ахмед «бараагаа» аван танхимд хамгийн сүүлд орж ирэв. Нэгэн жинчин жуумалзаж:

	— Манай ухаантай Ахмед арилжаа наймааныхаа тухай та нарт ярьж өгөх болно гэж сайрхав.

	Мөнгөө өгч явуулсан өвгөн худалдаачин Ахмедын ачиж ирсэн аргалыг хараад уурлах ичих хоёр зэрэгцэн байж ядан байв. Тэгтэл Ахмед авчирсан аргалынхаа түрүүчээс нь ширээн дээр таргаж тавихад:

	— Чи муу новш. Одоохон эндээс зайл! Намайг хүн амьтны тоглоом болгож хувиргалаа хэмээн өвгөн худалдаачин хашхирав.

	Харин Ахмед юу ч болоогүй юм шиг тайвнаар

	— Би танаас тун шалихгүй мөнгө авсан шүү дээ. Хариуд нь таны өгснөөс чинь хэд дахин их мөнгө өгнө гэж хэлээд сувд гаргаж түүнд барихад тэнд суусан баячуудын нүд нь орой дээрээ гарч хэн ч юу ч дуугарсангүй, Ахмед яриагаа үргэлжлүүлэн:

	— Зөвхөн үүгээр зогсохгүй цаана нь бага сага зүйл бас бий шүү гэв.

	Тэгээд нэг хатсан аргал аваад хагаслаадахсан чинь дотроос нь баахан сувд асгарав. Энэ үед худалдаачдын нэг нь биеэ барьж чадалгүй

	— Ахмед аа! Миний найз аа! Ачиж ирсэн аргал чинь тэр аяараа сувдтай юм уу гэж илэрхий долигоносон дуугаар хэлэв.

	Ахмед хөгжилтэй инээмсэглэж:

	— Тийм ээ. Чиний хэлдэг яг үнэн. Тэр аяараа л сувдтай шүү дээ гэв.

	Тэнд байсан жинчид худалдаачид бүгд л босон харайж өрсөлдөн хамаг аргалыг хагалахад дотроос нь мөн л сувд асгарав.

	Ахмед инээдээ барьж ядан:

	— Гэртээ очсон хойноо та нарыг би дооглох болно гэж хэлээгүй билүү гээд тэмээний хоргол зуурсан халтар гараа үзүүлэв.

	— Та нар иймэрхүү л бохир гараар баяжсан гэдгийг ойлгуулахын тулд би үүнийг үзүүлж байна гэж хэлээд Ахмед гарч, гэрийн зүг алхсан гэдэг.

	 


СОХОР ДУУЧИН

	Итали ардын үлгэр

	 

	Ихэс дээдсийн найр хурим дээр очиж дуулдаг нэгэн нүдгүй дуучин байжээ. Тэр дуулсаар байж зуун зоостой болж гэнэ. Арай гэж цуглуулсан энэ мөнгөө хээр аваачиж модон дор нууж байхыг нь нэг тариачин сэмхэн харжээ.

	Шунаг тариачны сэтгэл яаран сохор дуучныг явангуут гүйж очоод хайрцгийг нь суллан зоосыг нь авч гэртээ ирэв.

	Хэд хоногийн дараа сохор дуучинд мөнгө хэрэгтэй болж нөгөө нуусан зоосоо авахаар ирэхэд нь хайрцаг нь хоосон байв. Энд нуухыг минь хэн нэгэн хүн харж дээ. Тэгээд л аваад явчхаж. Ээ харла хэмээн харамсав. Тэгээд яадаг билээ гэж уйлав. Нүдээ бүлцийтэл уйлсан чинь сэтгэл нь онгойх шиг болж:

	— За яах вэ. Тав дахь өдөр зах дээр гарч нэг дуу дуулахад тэр муу хулгайч зоосыг минь эргүүлж өгөх байлгүй дээ! хэмээн өөртөө хэлэв.

	Тав дахь өдөр ч болж гэнэ. Зах дээр хөл хөдөлгөөн эхлэх үеэр сохор дуучин очиж:

	 

	«Зуун зоос хайрцагт минь бий

	Зууг маргааш нэмж хийнэ дээ

	Зуун зоос минь алтаар хийгдсэн дээ

	Тэнгэр бурхан тэтгээд байвал

	Түүн дээрээ зуу, зууг нэмээд байна даа

	Тэгээд би түмэн зоостой болно доо»

	 

	гэж дуулжээ.

	Зах дээр хөлхсөн олны дунд түүний зоосыг авсан шунаг тариачин бас явж байв. сохор дуучны дуулахыг сонсоод:

	— За энэ дуучин нуусан зоосоо авахаар тэр модонд очих нь байна. Тэгээд хайрцаг нь хоосон байхыг мэдээд тэнд дахиж зоос нуухгүй нь мэдээж. Дахиад зуун зоостой болдог хэргээ хө гэж бодоод гэртээ хурдан ирээд түрүүчийн авсан зуун зоосыг аваачиж хайрцагт нь эргүүлэн хийжээ.

	Тэгээд тэрүүхэн хавьд нуугдаж сохор дуучныг мөнгө авчирч хийхийг амдаж суув.

	Тэгтэл сохор дуучин хүрч ирээд хайргандаа мөнгө хийв бололтой байж байгаад явжээ. Шунахай тариачин баярласаар сэмхэн яваад очсон чинь сохор дуучин хайрцагтай зоосоо аваад явчихсан байжээ.

	 


ГУРВАН СУРГААЛ

	Занзибар ардын үлгэр

	 

	Эд хөрөнгө ихтэй, хүйтэн сэтгэлтэй нэгэн яхир өвгөн байжээ. хүн болгоныг хуурч мэхэлсээр байгаад нэр хүндээ алдсан тул түүнд хэн ч итгэхээ байсан юм санжээ.

	Баян өвгөн нэг өдөр шилэн сав худалдан аваад, авч явах гэснээ даахгүй зүдэрч замын нэг хүнээс туслахыг гуйжээ. Баян

	— Чи үүнийг хүргэлцээд өгвөл чамд хөлсийг нь өгнө. Эсвэл гурван сургаал хайрлана. Аль хэрэгтэйг чи өөрөө л хэлээрэй гэхэд замын хүн:

	— Чухал сургаалаа хайрлаж үзээрэй гэж хэлээд өвгөний хайрцагтай шилэн савыг толгой дээрээ тавиад алхав. Тэр нэлээд алхсанаа ядарч өргөж явсан зүйлээ газарт тавиад баянд хандаж хэлсэн нь:

	— Баянтан минь! Бид хоёр одоо нэлээн хол явчихлаа. Эхний үгээ хэлээч гэхэд өвгөн:

	— Боол байх нь эрх чөлөөтэй байхаас дээр гэдэгт бүү итгээрэй гэв.

	Цаашаа явж байгаад хоёр дахиа амарч

	— Баянтан минь хоёр дахь сургаалыг чинь сонсъё гэхэд өвгөн:

	— Баян байх нь зовлон, хоосон байх нь жаргал гэдэгт бүү итгээрэй! гэв.

	Баян өвгөний гадаа ирээд:

	— Баянтан минь та гэртээ ирлээ. Гурав дахь сургаалаа хэлэхгүй юу гэхэд өвгөн:

	— Чи эхлээд наадахыгаа газар тавиадах гэв. Хариуд нь

	— Үгүй, та эхлээд сургаалаа хайрлачих гэж мань эр хэлэв. Баян хэлсэн нь:

	— Өлслөө гээд өвдөхгүй гэдэгт бүү итгээрэй гэхэд нь

	— Би уул нь толгойдоо өргөж ирсэн зүйлээ эвтэйхэн тавих гэж бодож байсан юм. Одоо болилоо гээд газар шидээдхэв.

	— Хайран шил сав минь гэж баян өвгөн дуу алджээ. Мань эр хариуд нь:

	— Энэ хайрцаг доторх шилэн сав хагараагүй бүтэн байгаа гэж хэн нэгэн хүн хэлбэл түүнд бүү итгээрэй гэж хэлжээ.


ЗАМБАР ХУЛГАНА

	 

	Ойд нэгэн хэрээ модон дээр сууж байжээ. Тэгээд доошоо харсан чинь тор барьсан анчин байж байв. Үүнийг хараад хэрээ зэвүүцэн:

	— Энэ лав намайг барих гэж байгаа. Аль эсвэл өөр шувуу барих гэсэн байх гэж бодов.

	Тэгтэл сүрэг тагтаа нисэж ирээд газарт цацсан будаа түүгээд торонд оров. Торонд тагтаа ороход нь шувуу баригч ихэд баярлажээ. Тэгтэл нэг ухаалаг тагтаа:

	— Бид дор дороо хэчнээн зэвүүцэж эсэргүүцээд ямар ч нэмэргүй шүү дээ. Түүний оронд нэгэн зэрэг дэвээд хөөрвөл энэ торыг дааж чадах болно. Тэгээд л дээш нь аваад явчихъя гэж хэлэв.

	«Тэр зүйтэй» гээд тагтаанууд нэгэн зэрэг нисэж агаарт дэгдэв. Хэрээ ч тэдний араас нисэв. Анчин амаа барин тэдний араас нь хөөв. Араасаа хүн хөөж явахыг харсан нөгөө ухаалаг тагтаа:

	— Бидний хойноос анчин ирж ,явна. Тэгэхээр бид тэртээ өндөр уулыг даван нисэх хэрэгтэй. Уулыг давахад цаана нь сайхан тал бий. Тэнд миний нэг сайн найз хулгана байдаг юм: Тэр хулгана бидэнд тусална гэдэгт би итгэж байна гэв.

	Тэд уул даван нисэв. Тагтаанууд ниссээр уул даван далд ороход анчин эр яах ч учраа олохгүй болов. Хэрээ тагтааны араас ниссээр л байв.

	Тагтаанууд Замбар хэмээх нэртэй хулгана байдаг их талд хүрэв. Ухаалаг тагтаа Замбар хулганаа нэрээр нь дуудахад нь:

	— Чи хэн юм бэ? гэж Замбар хулгана асуув. Тагтаа:

	— Би чиний найз тагтаа байна гэхэд сая л хулгана нүхнээсээ гарч тагтаанууд дээр ирээд:

	— Хүүе сайн нөхөр минь яагаад чи торонд орчихоо вэ? гэж дуу алдав.

	— Анчны шувуунд тавьсан торонд орчхоод, харин олуулаа тул нэг юм нисэж ирлээ гэж тагтаа хэлэв.

	Сайн санаат Замбар хулгана гүйж ирэнгүүт найз тагтааг суллахаар торыг мэрж эхлэв. Ухаалаг тагтаа:

	— Найз минь! Эхлээд миний ах дүү нар, найз нөхдийг минь суллаад орхи. Дараа нь л намайг гэж гуйв. 

	Замбар хулгана үүнийг сонсох сэхээгүй л өөрийнхөө найзын байгаа талын булангаас мэрнэ. Тагтаа дахиад л түрүүчийнхээ хүсэлтийг хэлэв.

	— Яагаад чи үүнийг олон дахин хэлээд байна вэ? Чи ч ялгаагүй суллагдахыг хүсэж байгаа биз дээ? гэв. Тагтаа найз нь:

	— Би чамайг гомдоохыг хүсэхгүй байна. Гэхдээ би нөхдийнхөө төлөө санаа тавилгүй яах вэ дээ. Чи бид хоёр найз болохоор чи намайг торонд үлдээхгүй нь мэдээж гэв. Замбар хулгана хариуд нь:

	— Чи үнэхээр бусдын төлөө санаа зовдог үнэнч нөхөр мөн болохыг ойлголоо гэв. 

	Тэгээд хулгана торыг мэрж тасалдлаа.

	Тагтаанууд торноос гарч баясан агаарт хөөрөн нисэв. Түүнийг харсан хэрээ ийнхүү бодов: «Анчны тор ер нь л осолтой. Би ч орчхож магадгүй. Хэн түүнийг байг гэхэв. Сайн нөхөр гэдэг чинь тун их ач тустай юм байна даа. Энэ Замбар гэдэг хулганатай танилцаж үүнээс хойш найз нөхөдтэй явах хэрэгтэй юм байна».

	 


БЯСАЛГАГЧ ЛАМЫН ТУХАЙ ҮЛГЭР

	Энэтхэг ардын үлгэр

	 

	Энэтхэг улсын нэгэн тосгонд Бясалгагч гэдэг нэртэй лам суудаг байжээ. Нэг өдөр тосгоноор явж байгаад даргар эвэртэй хүчирхэг том бух харжээ. Тэгээд «Бухын эврийн завсраар толгойгоо хийж үзэх юм сан. Ер багтах болов уу» гэж боддог болов. бараг долоон сар шахам хугацаанд энэ бодолдоо автан адаг сүүлд нэг өдөр:

	— За өнөөдөр л би санаснаа туршиж үзье олон хоног бодож яваад ч яах вэ гэж шийджээ. Тэгээд гэрээс гарч нөгөө бухыг олж очоод түүний эврийн завсар толгойгоо хийж гэнэ. Бух цочин тосгоны гудамжаар авч давхив. Бясалгагч лам амь тавихаа шахаж дуу мэдэн хашхирсан тул хүмүүс түүнийг арай гэж салган авчээ. Тэгээд хүмүүс:

	— Чи чинь яасан тэнэг толгой вэ? Ийм юм бодож, ийм хачин зүйл хийж байх гэж дээ гэхэд нь лам:

	— Би юуны нь тэнэг байх вэ? Харин та нар тэнэг байна. Би чинь энэ зүйлийг долоон сар бясалгасан юм шүү дээ гэв. Цугласан хүмүүс хэлэх үгээ ололгүй ламыг шоолон инээлдэж гэнэ.

	 


ОДСЫН НҮД

	 

	Эрт урьд цагт сэлмэн эвэртэй том адгуус ойд амьдардаг байжээ. Түүнийг уурлаж орилоход нь ойн амьтад айдаг гэнэ. Одос ингэж орилдог гэдгийг ойн амьтад андахгүй мэднэ. Одос тэр үед одоогийнхоосоо огт өөр нүдтэй байсан гэнэ. Түүнд бар муурын чинээ, муур хулганын чинээ харагддаг бөгөөд хулгана мэтийн амьтад бараг нүдэнд нь өртдөггүй гэнэ.

	Тийм болохоор Одос юунаас ч айдаггүй байв. Тэр байдгаараа хашхичин ой дундуур явахад тэндхийн амьтад айж сүрдэн сүйд болдог ажээ. Энэ байдал яваандаа амьтдын дургүйг хүргэж зарим нь:

	— Одсын нүд өөр амьтанд байвал таарах юм. Нэн ялангуяа галуу мэтийн даруухан амьтанд л байхад таарна хэмээн ярилцана.

	Тэгээд нэг хулгана Одсыг унтаж байхад нь хүрч ирээд нүдийг нь галууныхаар сольчхоод явчихжээ. Одос сэрээд ирсэн чинь юм бүхэн аймшигтай том харагдаад байв.

	Ингээд өөр нүдтэй болчхоод явж байтал Одсыг нэг хүн барьж аваачаад газар хагалдаг унаа болгон эзэмшжээ.

	Харин галуу Одсын нүдтэй болчихсоноос хойш бардан зантай, өөрийгөө хүчтэйд тооцож амьтдад халдан довтолдог түрэмгий зантай болжээ. Үүнээс хойш галуутай тааралдсан амьтад «Нүд нь л Одсынх болохоос биш галуунд ямар тэнхээ заяасан биш» хэмээн түүнээс айх нь битгий хэл доромжилдог гэнэ.

	 


САМБААТАЙ САМБА

	Төвөд ардын ёгт үлгэр

	 

	Самба гэдэг хүний тухай газар сайгүй магтаж түүний авхаалж самбаатай болохыг шагшина. Настнууд, багачууд цөм л түүнийг хүндэтгэдэг байхад Лидон хаан ганцаараа үзэн яддаг байжээ. Ухаантай хүн ч осолтой гэж хаан болгоомжилдог ажээ. Хаан нэг удаа тушаал буулгаж Самбыг дэргэдээ авчруулжээ.

	Ийнхүү Самба хааны дэргэд байж өдөр бүр хаанд сонин гойд яриа ярьж тэнд суудаг болов.

	Самба нэг удаа найз нартайгаа сууж байснаа:

	— Найз нар минь ээ! Удахгүй шинэ жил болно. Шинэ жилээр бид наргиж цэнгэх ёстой. Найз нь энэ талаар нэг юм бодно гэхэд найз нар нь

	— Чи тэгээд юу бодож байна вэ? гэж асуухад Самба:

	— Энэ удаад хаан баярлаж чадахгүй байхаар тийм арга хийнэ дээ. Тэр ч байтугай Лидон хаан бидний өмнө нохой шиг хуцах болно доо, гэв. Найз нар нь

	— Чи ийм аймаар зүйлийг яаж хийх вэ? гэж гайхав. Самба

	— Хийж л таарна. Та нар нүдээрээ үзэх болно гэв.

	Удалгүй шинэ жилийн баяр болж, хааны ордонд зочин гийчин цугларч найр наадам эхэлжээ. Хаан Самбыг дуудуулсан боловч тэр ирсэнгүй гэнэ. Тэр хилэгнэж зарц нарынхаа толгойг авах шахав. Тэгтэл ордонд гэнэт Самба орж ирэв. Үүнийг хараад хаан:

	— Чи чинь хаашаа алга болчихдог амьтан бэ? Чамайг эрж хайгаад байна гэж уурлав гэнэ. Самба:

	— Эзэнтэн минь! Би нэг хүнтэй танилцсан юм. Тэр тун хөөрхөн нохойтой юм. Тэгээд л түүний нь танд авч өгөх санаатай ярилцсаар байгаад удчихлаа гэхэд нь Лидон хаан нохойд сүжигтэй болохоороо илт баярлан, дуугаа намуухан болгож:

	— Нохойны хөөрхөн муухай нь ч яах вэ. Гол нь дуу нь юм шүү дээ гэв.

	— Хаантан минь! Би даанч нохой сонирхдоггүй болохоор түүний дууг ялгаж мэддэггүй юм гэв.

	Лидон хаан бүр босож байгаад:

	— Хоточ нохой бол вау! вау! вау! гэж хуцна. Харин чонын төрөлтэй нохой бол вор! вор! вор! гэж хуцах учиртай. Үүнийг чи мэдэхгүй байхаа гэж сайрхав.

	Тэнд цугларсан зочид гийчид бие биесээ гайхан харж, харин зарц нар нь чимээгүйхэн инээлдэв. Самба хэсэг дуугүй байснаа:

	— Манай хаан ч нохойноос хавьгүй дээр хуцдаг юм шив дээ гэж түүнийг дэвэргэв.

	 

	* * *

	 

	Нэгэн халуун өдөр байв. Овжин Самба Лидон хаантай хамт усанд сэлэхээр гол уруу явжээ. Хаан хувцсаа тайлж, наранд шарж хэвтэв. Самба:

	— Хүн ер нь ерөөлийг аврах хүсэлгүй бол өөрөө үхэх хэрэгтэй гэсэн эртний нэгэн цэцэн үг байдаг сан. Манай Лидон хаан хэр зэрэг хүн болохыг сайтар мэдье байз гэж бодоод голын эргээс нэлээд хол сэлж очсоноо:

	— Хаантан минь би живж үхлээ, амь авраарай гэж худлаа хашхирав.

	Лидон хаан огт тоосон янзгүй, гар хөлөөрөө занган:

	— Чи ингэж сэл, ингэж сэл гэж хэвтээгээрээ хашхирав.

	Манай хаан өөдтэй хүн биш юм байна даа гэж Самба бодов.

	Хаан нэгэн орой ус уруу орж, голын дунд хэрд хүрч яваад гэнэт хөл алдав бололтой:

	— Самба минь, самбаатай Самба минь амь авраарай! гэж хашхичив.

	Энэ үед Самба түүнийг тоосон янзгүй гар хөлөөрөө зангаад:

	— Та ингэж сэлэх хэрэгтэй. Ингэж сэл гэж хэвтээгээр хайнгадуу хашхирав. Лидон хаан живж үхэхийн даваан дээр Самба ус уруу орж түүнийг татаж гаргав.

	Хаан уснаас гарч ухаан оронгуут:

	— Яагаад чи надад тэр дор нь тусламж үзүүлсэнгүй вэ?. гэхэд нь Самба:

	— Хаантан минь та намайг элэг барьж байна уу? Түрүүн би бас живчих гээд байхад таны зөвлөгөө үнэхээр хэрэг болсон шүү дээ. Таны хэлснээр л би гар хөлөө хөдөлгөж сэлсээр байгаад амь аврагдсан шүү дээ. Энэ удаад та яагаад миний хэлснээр сэлсэнгүй вэ? гэв. Үүнийг сонсоод хааны уур хүрч Самбатай дуугарахаа ч больж, Самбыг шийтгэнэ гэв. Тэгээд Самбыг байшингийн дээвэр дээр гаргаж суулгав.

	Шийтгэл хүлээх гэж байлаа ч Самба урьдын адил тайван бөгөөд нүүрэн д нь баясгалан тодрон байв. Ингээд Самба байшингийн дээврээс буух эрхгүй болов.

	Лидон хаан өдөр бүр рашаан уухаар Самбын суусан байшингийн хажуугаар явдаг байв. Нэг өдөр овжин Самба хааны аяга уруу шувууны баас шидэв. Хаан үүнээс сэжиглэж, энэ ер нь муу ёр байж таарна гэж бодоод хүмүүсээс асуусан боловч олигтой хариу дуулсангүй. Хаан бүр аргаа бараад Самбаас:

	— Сэргэлэн Самба минь! Би өглөөгүүр рашаан уухаар явж байтал аяганд минь гэнэт шувууны баас орчихлоо. Ингээд хүмүүсээс учрыг асуухад хэн ч олигтой хариу өгсөнгүй. Харин чи л түүний учрыг мэдэх байх гэж асуув.

	Самба хариуд нь:

	— Энэ бол хар цагааны аль аль нь л байх ёстой гэсэн шинж тэмдэг гэв. Өөрөөр хэлбэл үнэн, худал хоёулаа л байх учиртай гэсэн үг. Үүнийг дуулаад хаан тийм л юм байх даа гэж бодов.

	Самба цааш нь өгүүлсэн нь:

	— Тодруулж хэлбэл таны зарц нар чинь эрх чөлөө эдлэх ёстой гэсэн үг гэв.

	Лидон хаан үүнийг зөвшөөрч зарц нартаа эрх чөлөө олгох болов. Ийнхүү ардууд эрх чөлөөтэй болж, самбаатай Самба гэртээ харьж, амар сайхандаа жаргажээ.

